
Карціна першая 
 
 

Вёска была невялікая, усяго сем хат. Хаты хоць і 
старыя, але моцныя, на высокіх падклецях, каб вада 
ў час паводкі вясной не затапіла будынак, рублены 
па-старадаўняму – “у лёжку”, як дагэтуль рубяць 
толькі на поўначы, тарцы бярвенняў выступаюць у 
вуглах хаты; на вільчыках – выразаныя коні, усе як 
на падбор, дужыя, шыракагрудыя, як ламавікі; ды і 
хаты не проста хаціны – сапраўдныя церамы, столькі 
ў іх вокнаў, дзвярэй і ганкаў; а на задворках – дровы 
пад стрэшкай, шырокія заезды ў павець, бо сена ў 
павець завозяць проста на вазах. Вось якія хаты! 

Стаіць вёска каля гары, ля самага падножжа, а 
сама Мар’іна гара, парослая лесам, узвышаецца над 
ёю. Быццам шчоткай скрабецца верхавінамі елак па 
нізкім шэрым небе. 

Над заліўным лугам, дзе трава да самага пояса, 
лятаюць чайкі. Яны мільгаюць над самай галавой і 
пранізліва крычаць. 

Удалечыні плыве параход – белая рубка, 
невысокая мачта са сцяжком. Здаецца, што ён плыве 
па лузе, на якім буйна цвіце лугавая аўсяніца, 
пагойдваюць мяцёлкамі цімафееўка і метлюжок, а 
над усім ўзвышаецца чырвонае конскае шчаўе, 
звіняць ліловыя званочкі, а месцамі, дзе луг 
забалочаны, зямля спрэс пакрыта дробным казяльцом 
і буйнай, амаль з кулак, такой жа жоўтай пярэснай. 

ОЛЯ стаіць на лузе і пазірае, як плыве-
пагойдваецца белы параход. Чамусьці параходы 
заўсёды белыя. Як чайкі, ці што? 

З травы выглядвае ЧОРНАЯ КОШКА і таксама 
пазірае на параход. 



ОЛЯ махнула белай хусцінкай, і ЧОРНАЯ КОШКА 
таксама ўзмахнула белай хусцінкай. Толькі вось 
адкуль у Чорнай кошкі белая хусцінка? 

Параход развітальна пратрубіў і няспешна 
схаваўся за нахіленымі над вадой вербамі, як быццам 
растаў у зеляніне. 

 
-- Ку-ку!.. – гулкім басам прамовіла ЧОРНАЯ 

КОШКА, але, калі ОЛЯ азірнулася, Чорная кошка ўжо 
схавалася ў траве, навідавоку застаўся толькі яе 
вялікі хвост. 

 
ОЛЯ. Кіц-кіц-кіц! (Падыходзіць да кошкі). Гэта 

ты? 
 
(Хвост варухнуўся ў адказ, але тут з травы 

высунулася чорная лапа і схавала яго, хоць хвост і 
паспрабаваў супраціўляцца.) 

 
Кіц-кіц-кіц! Дзе ты? Ты нешта сказала? 
 
(ЧОРНАЯ КОШКА з’явілася з іншага боку і 

паглядзела ўслед Олі, задуменна драпаючы кіпцюрамі 
свае пышныя вусы.) 

 
У хаце сядзелі за сталом і пілі чай БАБУЛЯ 

КСЕНЯ і яе сусед ПРОХАР, рослы рыжы мужчына. У 
пакоі чыста. На падлозе і лаўках рознакаляровыя 
паласатыя палавічкі, у кутку вясковая шафа з 
ромбавым арнаментам, пабеленая руская печ, 
ляжанка якой завешана фіранкай, а на стале пыхкае 
парай самавар. 

 
ПРОХАР. Значыць, збіраешся, цётка Ксеня? 
БАБУЛЯ. Куды гэта?  
ПРОХАР. А то ты не ведаеш? 



БАБУЛЯ. Куды гэта я, Прохар, збіраюся? Нікуды 
я не збіраюся… 

ПРОХАР. А тэлеграму хто атрымаў? 
БАБУЛЯ (перастала прытварацца). Я, Прошка… 
ПРОХАР. І куды цябе нялёгкая гоніць?  
БАБУЛЯ. Ды во Альберт тэлеграму адбіў. Раней 

усё клікаў мяне ў пісьмах, а цяпер во сам едзе. 
ПРОХАР (абурана). Значыць Алік едзе ўласнай 

персонай? Добры дзянёчак вам! Даўно мы яго не 
бачылі, караля заморскага. 

БАБУЛЯ. Даўно, Прошка, даўно. Пяць гадкоў 
мінула. 

ПРОХАР. І чаго ж ён надумаў так спешна? Што 
гэта за патрэба такая ўзнікла, дазвольце запытацца? 
Нашто гэта яму так спатрэбілася маці? 

БАБУЛЯ. Усё ж такі сын… 
ПРОХАР. Нешта ты не вельмі рада, цётка Ксеня. 

Усё ж такі сын! 
БАБУЛЯ. Ды рада я, рада… 
ПРОХАР (пакрыўджана). Ну і едзь тады за сем 

вёрст вады сербануць. У ванных мокнуць будзеш… 
 
(Адчыніліся дзверы, і ў пакой увайшла ОЛЯ. 

БАБУЛЯ кінулася да яе, узрадаваная, што можна 
перапыніць надакучлівую размову). 

 
БАБУЛЯ. Есці хочаш, унучка? 
ОЛЯ (маркотна). Не хачу… 
БАБУЛЯ. Хочаш ці не хочаш, а трэба. Сядай, 

мілая, паеш. (Уважліва пазірае на Олю). Чаго ты 
насупілася? Зноў хадзіла на параход глядзець? (Да 
Прохара). Усё маму сустракае. Чакае не дачакаецца. 

ПРОХАР. Ці хутка ж твая мамка прыедзе? 
ОЛЯ. Не ведаю.  
БАБУЛЯ. Абяцала. (З сумам). Мо хіба з 

Альбертам? Яны ж у адным горадзе жывуць. Хоць 



там яны разам, і то спакайней на сэрцы… (Наліла Олі 
чаю, адварочваецца, адыходзіць да стала). 

  
(ОЛЯ і ПРОХАР  уважліва пазіраюць на яе). 
 
ПРОХАР (весела). Цётка Ксеня… 
БАБУЛЯ (замахала рукамі). Ой, бяшкі мае, 

бяшкі. Я ж авечак не накарміла. Якая ж я 
бяспамятная. 

ПРОХАР. Цётка Ксеня! 
 
(БАБУЛЯ лезе вілкамі ў печ і дастае вялікі чыгун, 

ставіць яго на падлогу). 
 
(Да Олі). Не зважае… Цётка Ксеня! (Зноў да Олі). 

Гордая! А ты еш, еш. Слухаць слухай, а пірог аплятай. 
Цётка Ксеня, а ты во скажы, што там з гэтымі было, 
нешта я забыўся? (Ён неакрэслена пакруціў 
растапыранымі пальцамі ў паветры). 

БАБУЛЯ (павярнулася). З гэтымі? 
ПРОХАР. Ну? 
БАБУЛЯ (таксама пакруціла рукой). З гэтымі 

самымі? 
ПРОХАР. Ну? 
БАБУЛЯ (усміхнулася). Ну ды ну! Паганяеш… Не 

запрог жа, Прошка! (Абаперлася на вілкі). Ну, 
вярнулася Ганначка з клуба… 

ПРОХАР. Што ж гэта за Ганначка? Сашкі 
Румянцава жонка, ці што? 

БАБУЛЯ. Яна, ага, яна! Вярнулася, значыць, яна 
з клуба, адчыніла дзверы ў сенцы і чуе: што такое? 
(Яна змоўкла, нібыта прыслухалася). Падлога ў пакоі 
ходырам ходзіць. Увайшла ў пакой. А там – госпадзі: 
чатыры хлопцы ў сукенках у скокі пайшлі. Росту яны 
невысокага. Сукенкі ім ледзь не да пят. Ну а грукату! 
Так і грукаюць ботамі, так і стукаюць. Гармідар 
страшны! Глянула яна, чым іхнія боты падбітыя. А ў 



іх і не боты зусім – капыты. (Стукае костачкамі 
пальцаў па стале). 

ОЛЯ. У каго капыты?! 
БАБУЛЯ. Ды ў гэтых…. У шышкоў! 
ПРОХАР (смяецца, стукае сябе па калене). Ды ў 

чарцей! У чарцей, цётка Ксеня! Гавары праўду. Ці мо 
ты баішся іх?  

БАБУЛЯ. Якія чэрці?! (Уздыхае). Шышкі гэта 
былі. Самыя сапраўдныя шышкі. Можа, яны раней і 
былі чарцямі, а цяпер абруселі. 

ПРОХАР. А які ж ён па-твойму, шышок гэты? 
БАБУЛЯ (незадаволена). Які-які?! (Павучальна). 

Шышок – ён з рагамі! 
ПРОХАР (ёрнічае). І з хвастом? 
БАБУЛЯ (сур’ёзна). Вось наконт хвастоў не 

ведаю. Ганначка не казала. Ды і як ты той хвост пад 
сукенкай убачыш? 

ПРОХАР. І праўда, як?.. А мо і ты ў нас з 
хвастом? Але ж ніяк не пазнаеш! 

 
(ПРОХАР затросся ад смеху. БАБУЛЯ адышлася 

да печы, паціснула плячыма. Узяла вілкі і пачала 
варушыць у печы). 

 
БАБУЛЯ (не паварочваецца). І чаго смяяцца? 
 
(З печы звісае галава кошкі. ЧОРНАЯ КОШКА 

ляніва назірае за чаяваннем). 
 
ПРОХАР (усхапіўся). Ды як жа з цябе не 

смяяцца?! Бо няма ніякіх шышкоў, ну – няма. Ты і 
сама гэта ведаеш, а ўсё-адно расказваеш! 

 
(БАБУЛЯ азірнулася і жвава падбегла да яго з 

вілкамі наперавес. ПРОХАР адступае, засланяецца 
рукой).  

 



Ну-ну, цішэй… 
БАБУЛЯ. Няма?! Кажаш, няма?! А куды ж тады 

нажы мае праз усё жыццё знікаюць? 
 
(Агаломшаны ПРОХАР пэўны час маўчыць, а 

пасля раптам раз’юшыўся, калі ўбачыў вусатую 
пысу кошкі, якая пазірала на яго з печы). 

 
ПРОХАР. Куды? Куды? У кошкі свае спытай. Яна 

ж у цябе не кошка, а чорт з вусамі. Кожны дзень у 
вёску да магазіна бегае. Алёшка Сарыч жартам 
цыгарэту ў рот усунуў, дык яна зубамі яе схапіла! Так 
і пайшла па вёсцы з цыгарэтай у зубах! Так і пайшла. 
Ну-у? Што? (Пераможна пазірае на Бабулю).  

БАБУЛЯ (спакойна). Ну і што? Ты ж во таксама 
ходзіш!  

ПРОХАР. Я – іншая справа! Я – чалавек! А мо мне 
без цыгарэты нягожа? Я яе ў зубах трымаю для 
сталасці. А калі ты кошка, то твая справа дома на 
печы сядзець. А яна? Яна цяпер кожны божы дзень 
туды прыходзіць! А гэта ж шэсць вёрст! Сёння во да 
вас ішоў і бачыў, як яна туды бегла. Калі б ні 
прыйшла, хлопцы яе заўсёды цыгарэтай частуюць. І 
што ты думаеш? Бярэ! 

БАБУЛЯ. Бярэ, каб вас дурняў-гультаёў 
пацешыць. Цэлымі днямі выседжваеце там. 

ПРОХАР. Не скажы… (Ківае галавой). Тут справа 
не чыстая. (Выкрывальна). Ты нашто, цётка Ксеня, 
бязвінную жывёліну сапсавала? Чаму ты яе 
чалавечым заганам навучыла?! 

БАБУЛЯ (кідаецца да яго з вілкамі). Я вось зараз 
навучу цябе, пустамеля! 

 
(ПРОХАР падхапіўся і пачаў бегаць па пакоі. 

Падхапілася са смехам і ОЛЯ. З печы звесілася галава 
кошкі. Яна назірае за пабоішчам). 

 



ЧОРНАЯ КОШКА (нечакана гучна). Мя-у-у-у-у ! 
(Галава кошкі хаваецца, замест яе з печы 
звешваецца вялізны, як палена, хвост). 

 
(Усе заціхаюць).  
 
ПРОХАР (да Бабулі і Олі). Бачылі? Вы бачылі?! 

Яна ж грэбуе мной! За праўду грэбуе! Асабіста я 
пайшоў далей. Бывайце. Дзякую за хлеб, за соль. 
(Праходзячы міма печы). У-у, чорная! (Адзеў кепку, 
пайшоў. Наспеўвае: “Снегопад, снегопад, если 
женщина просит…”). 

 
(Калі дзверы за Прохарам зачыніліся, БАБУЛЯ 

пачала прыбіраць са стала). 
 
ОЛЯ. Бабуля, а што было далей? 
БАБУЛЯ (яўна не разумеючы). Ты аб чым гэта? 
ОЛЯ. Ну, калі Ганначка шышкоў убачыла. 
БАБУЛЯ. А што далей?! Ну, закрычала яна, і 

шышкі разбегліся. Як праз сцены згінулі, нават следу 
не засталося. 

ОЛЯ. Ніякага следу? 
БАБУЛЯ. Ніякага. 
ОЛЯ. А дзе ж яны дзеліся? 
БАБУЛЯ. Напэўна, па хатах разбегліся. 
ОЛЯ. А дзе яны жывуць?  
БАБУЛЯ (задуменна). А хто дзе! Хто ж іх ведае. 

Адзін, можа, у дупле… Другі мо ў яме… Сухім лісцем 
засыплецца і спіць. А зімой -- за комінам, на 
гарышчы, дзе цяплей, сядзіць і падвывае: “У-у-у-у! У-
угу-у!” Зімой прыедзеш на канікулы, тады і пачуеш. А 
яшчэ яны людзей па лесе водзяць. Так, бывае, 
завядуць, што чалавек дарогі дамоў не знойдзе. Калі 
ж пойдуць таго чалавека шукаць, то шышкі зробяць 
яго нябачным. Крычы не крычы, ніхто не знойдзе. 

ОЛЯ (зацікаўлена). І што тады? 



БАБУЛЯ. Вядомая рэч. Сам стане шышком. 
ОЛЯ. А як жа капыты?! 
БАБУЛЯ. А што капыты? Капыты вырастуць. 

Вось ты не будзеш нанач мыць ногі і ў цябе 
вырастуць. 

 
(БАБУЛЯ паставіла перад Оляй тазік, наліла ў 

яго вады са збана, затым выйшла. ОЛЯ сядзела і 
прыслухоўвалася. Хата вакол яе жыла: штосьці 
шамацела, рыпела, цікала ў сценах, часам быў 
чуваць рэзкі перастук). 

 
ОЛЯ (разважаючы ўголас). А я думаю так. Ніякіх 

шышкоў няма і не было. Проста аднойчы некаму 
прысніўся гэты шышок, і ён спачатку забыўся пра 
свой сон, а пасля ўспомніў і падумаў, што ўсё гэта 
было на самай справе. І расказаў іншым, а ўсе яму і 
паверылі. 

 
(Зноў увайшла БАБУЛЯ). 
 
БАБУЛЯ. Дождж пачаўся. Баюся, што зарадзіў 

надоўга. Давай хуценька ў ложак. 
 
(ОЛЯ басанож перабягае з лаўкі на ложак). 
 
ОЛЯ. І без таго сумна, а тут яшчэ дождж. Бабуля, 

а што гэта ў сцяне цікае? Як гадзіннік… 
БАБУЛЯ. А хто ж яго ведае. Цікае і цікае. Колькі 

я сябе памятаю, увесь час цікае: пацікае, пацікае і 
перастане. 

ОЛЯ. А мне нават падабаецца. Пад ціканне 
заснуць лепш. 

БАБУЛЯ. Ну, раз падабаецца, тады спі. 
ОЛЯ. Бабуля, а можна апошняе пытанне? 
БАБУЛЯ. Можна. 
ОЛЯ. А чаму наша вёска Качкай завецца? 



БАБУЛЯ. Качкай? А вось вясной рэчка 
разальецца, да самых нашых хат вада дойдзе, і 
будуць яны плаваць як шэрыя качкі. 

ОЛЯ. Толькі за гэта? 
БАБУЛЯ. А чаму ж яшчэ? 
 
(БАБУЛЯ патушыла святло, залезла на печ. 

Шамаціць па страсе ліслівы дождж, і здаецца Олі ў 
салодкім паўсне, быццам нехта жывы ходзіць па 
хаце, скрыпіць дошкамі падлогі, уздыхае і войкае. 
Раптам чуваць рэзкі стук у акно. ОЛЯ падхапілася 
на ложку. Настойліва пастукалі зноў). 

 
ОЛЯ. Бабуля, што гэта? 
БАБУЛЯ (падыходзіць да акна і адчыняе яго). 

Кошка вярнулася, а ў мяне, як на грэх, фортачка 
зачынена. Яна заўсёды так стукае, калі фортачка 
зачынена. Спі… 

 
(Нябачная ноччу ЧОРНАЯ КОШКА гучна і 

працяжна мяўкнула). 
 
(Да кошкі). І ты спі, паўночніца. Спі! Усе спіце. 
 
(Шмеў дождж. Дзесьці далёка іграла дудка ці мо 

гэта здавалася праз сон). 
  

Карціна другая 
 

Раніцай усё гэтак жа лісліва шамацеў зацяжны 
дождж. БАБУЛЯ сядзела ў адным з пакояў за 
кроснамі і перабірала каляровыя нітачкі, часам нагой 
націскала на панажы. Стук-стук-стук… Здавалася, 
што і навокал нешта пастуквае і рыпіць. Часам 
БАБУЛЯ спынялася і нібыта аб нечым думала, а мо 
слухала, як рыпіць старая хата. БАБУЛЯ звыкла з 
некім размаўляла).  



 
БАБУЛЯ. Ну, чаго ты стукаеш, свавольнік? Усё 

забаўляешся? А авечак зусім не глядзіш! Ну які ж ты 
гаспадар? Чаму не падкінуў ім зранку травіцы? Зусім 
нічога не было, калі я прыйшла. Усё па сценах 
швэндаешся, насценнік ты такі. (Маўчыць). Ну, чаго 
стукаеш? Ну, вінавата я перад табой, вінавата. 
Памятаю, як самі цябе са старой хаты сюды 
запрашалі. Нізка кланяліся, хлеб-соль выносілі. (У 
адчаі яна махнула рукой і пакінула занятак. Не 
заўважаючы Олі, якая ўвайшла ў пакой у накінатай 
на плечы коўдры, у валёнках, яна падышла да шафы, 
дастала альбом, разгарнула яго). Петрусёк тады 
яшчэ зусім малы быў. (Плача). Вось ён, мой Петрусёк. 
Ведаеш, нябось, што Альберт тэлеграму адбіў, па 
мяне едзе. Ой, гора маё горкае! У мяне і без таго ўсе 
гады сэрца па іх баліць: як яны там, у горадзе, адны, 
без маці. А горад жа вялікі. Ды як я магу паехаць? Як 
я магу пакінуць усіх вас… 

ОЛЯ. Бабуля! 
БАБУЛЯ. А-а! прачнулася? (Адварочваецца ад 

унучкі і зноў бярэцца за кросны). 
ОЛЯ. З кім ты размаўляла? 
БАБУЛЯ. Што ты, Волечка! Падалося табе! 
ОЛЯ. Бабуля, я ж чула. 
БАБУЛЯ. Ну што ты, Волечка! Гэта я думала, 

разважала… 
ОЛЯ. А чаго ж ты плакала? 
БАБУЛЯ. Успомнілася, Волечка, як да шлюбу 

ішла… у сукенцы была… белай. Фотакарткі 
паглядзела і ўспомніла. 

ОЛЯ. Якія фотакарткі? 
БАБУЛЯ. Нашыя. Усяго нашага роду. Холадна 

тут, не паліцца. Ідзі ў святліцу. Змерзнеш, 
прастудзішся, што я тады маме скажу? 

ОЛЯ (марудзячы). А што ты тут робіш? 



БАБУЛЯ. Альберт папрасіў палавікоў наткаць, 
цяпер, кажа, у горадзе модна. Ідзі.  

ОЛЯ. Не пайду. 
БАБУЛЯ. Ідзі. Няма чаго табе тут рабіць. 
ОЛЯ. Не пайду. Бо ты зноў плакаць будзеш. 
 
(БАБУЛЯ і праўда адварочваецца). 
 
Ну, чаго ты, бабуля, плачаш? Скажы мне. 
БАБУЛЯ. Не плачу я, Волечка. Ты ідзі. А я на 

ферму пайду, ранішняга малачка прынясу, будзем 
снедаць, чай піць з шанёжкамі. А ты пакуль што 
альбом паглядзі, каб не сумна было. (Раптам 
спахапілася). Ой! Тачыла недзе згубілася. Ранічкай 
хацела сякеру навастрыць, а тачыла няма. (Апранае 
доўгі прагумаваны плашч і боты). 

ОЛЯ. Чаму няма? Як яно магло згубіцца? Яно ж 
такое цяжкае! 

БАБУЛЯ. Нават не ведаю… 
ОЛЯ. А мо яго шышок украў? 
БАБУЛЯ. Нашто шышку тачыла? 
ОЛЯ. Як нашто? Нажы вастрыць. Спачатку ён 

усе нажы пакраў, а цяпер тачыла. 
БАБУЛЯ (усміхнулася). А мо і праўда шышок. 

Хто ж яго ведае. Ну, я пайшла. (На хвіліну 
спыняецца). Ой, не хочацца мне, Волечка, ехаць, ой, 
не хочацца. 

 
(Дзверы за Бабуляй зачыніліся, і ў цішыні зноў 

стаў чуваць дождж, які шамацеў па страсе. Нешта 
зарыпела, пасля моцна пастукалі ў дзверы. ОЛЯ 
сашмыгнула з ложка, выйшла ў сенцы і адчыніла 
дзверы – там нікога не было, а стук у гэты час 
пачуўся з другога боку – з паветкі. ОЛЯ пайшла 
туды, накінуўшы на плечы бабуліну хустку. Адна 
лесвіца вяла на павець, дзе захоўвалі сена, другая ўніз 
– на двор, дзе бабуля трымала некалькі авечак. На 



павеці было ціха. ОЛЯ пачала спускацца на двор, 
адкуль быў чуваць стук). 

ОЛЯ (здагадаўшыся). Бяша! Бяша! Ну, чаго вы 
стукаеце? Чаго стукаеце, авечкі?! Мамачка! 
(Спалохана хаваецца за слуп). Хто там? 

 
(Адказу няма, але стук пачуўся зноў). 
 
Хто тут?! 
 
(Нарэшце ў адказ нехта сціпла адкашляўся. ОЛЯ 

спінай стала паволі падымацца па прыступках, але 
тут з паветкі, над яе галавой, пачуўся хрыплы, 
нібыта прастуджаны, голас. ОЛЯ азірнулася і 
ўбачыла, што з сена вылазіць маленькі барадаты 
чалавечак у брудным непацягнутым кажушку, 
валёнках і зялёным фетравым капелюшы з 
апушчанымі палямі, які пабываў у пераплётах). 

 
(Здзіўлена). Ты хто? Хто ты такі? Як ты трапіў 

сюды? 
 
(Чалавечак збянтэжана адкашляўся і адказаў: 

“Шышкі мы… Вось… Значыць… такая справа). 
 
(Недаверліва). Сапраўдныя? 
ШЫШОК. А то як жа?! Карэнныя. (Ён пачухаў 

каравай пяцярней бараду, дастаў адтуль саломінку, 
пасля другую, кінуў на зямлю). 

ОЛЯ. А чаму ты тут курыш? 
ШЫШОК (з выклікам). Чаму? Чаму? Хачу і куру. 

(Зацягваецца адкрыта, хоць раней хаваў цыгарэту за 
спінай). 

ОЛЯ (строга, як прывыклі камандаваць 
дзяўчынкі ў час гульняў). Зараз жа кінь! 

ШЫШОК (пакрыўджана). Чаму гэта – кінь? Я не 
хачу. 



ОЛЯ. Хату спаліш. Хіба ты не бачыш, што тут 
сена? 

 
(ШЫШОК раздумвае, чухае бараду і дастае яшчэ 

жмут сена. Здзіўлена яго разглядвае). 
 
Вось бачыш, усюды сена. 
ШЫШОК. Сто гадоў жылі і не спалілі. А тут 

прыехала: “Хату спаліш!” 
 
(Аднак ён папляваў на цыгарэту, кінуў яе пад 

ногі і затаптаў валёнкам). 
 
Падумаеш, сена! (Ківае галавой). Ну? 
ОЛЯ. Што “Ну?” 
ШЫШОК (ёрнічае). Што далей загадаеце, сена-

салома? (Кланяецца, разводзячы рукамі). 
ОЛЯ. Я не ведаю. 
ШЫШОК. Вось у тым і справа. О-хо-хо! Моладзь 

пайшла. (Сядае на прыступку). Прыехала, а што 
рабіць – не ведае. А тут сто гадоў жывеш і ўсё 
ведаеш, хоць, здавалася б, павінна быць наадварот. 
(Пра нешта думае, чухаючы бараду). 

ОЛЯ (зацікаўлена). А што ты ведаеш? 
ШЫШОК (коратка). Усё! Усё да самай кропелькі. 

Да апошняй кропкі. Усе кручкі, замочкі, закуткі… Але 
не ў тым справа. Вось адкажыце мне, паненка, чаму 
вы ноччу, калі ваша бабуля адпачывае, плачаце? 
Ціхенька так, у падушачку. Га? 

ОЛЯ (разгублена). Я? Я… Я сама не ведаю. Сумна 
тут. Дамоў хочацца. Да мамы. 

ШЫШОК. Та-а-ак-с! Вось з гэтага і трэба 
пачынаць. А ты адразу: “Кінь цыгарэту!” Як быццам 
справа ў цыгарэце. 

ОЛЯ. А ў чым жа справа? 
ШЫШОК. Справа? Справа – у цікаўнасці. А  ці-

каў-насць, гэта што такое? Гэта -- нешта новае. 



Пайшоў туды, пайшоў сюды, убачыў тое, зірнуўт на 
гэта, там узяў адно, тут другое. Вось гэта жыццё! 
Шчасце!  

ОЛЯ. Паслухай, а гэта не ты ўзяў тачыла? 
ШЫШОК (абурана). Я?! Тачыла?! Ды мне яго не 

падняць. Гэта Прохар. Сусед мой шаноўны. Ён 
дужэйшы. Надоечы сам бачыў: цягне на спіне, сапе… 

ОЛЯ. А хіба ён таксама шышок? 
ШЫШОК (смяецца). Сказала! Шышок! Далёка 

яму да шышка! (Раптам пра нешта задумаўся). Ну, 
я… гэта. Пайшоў. Пасунуўся, значыцца… (Прачыняе 
весніцы з надворка і выглядвае на вуліцу). Госпадзі! 
Ну і дождж! 

ОЛЯ. Пачакай! Ну, а ў сцяну гэта ты ўвесь час 
стукаеш? 

ШЫШОК (зноў абурана). Я? У сцяну? Вельмі 
патрэбна мне ў сцены стукаць.  

 
(Папраўляе капялюш, прымае зухаваты выгляд, 

усімі сваімі паводзінамі паказвае, што яго не за таго 
прынялі). 

 
ОЛЯ (расчаравана). Значыць, не ты?! 
 
(ШЫШОК бачыць, што яна засмучана). 
 
ШЫШОК (крычыць, пацепваючы ад абурэння 

плечукамі). Ну я! Я! Што далей?! 
ОЛЯ. Нічога. Я проста так спытала. Ты не 

крыўдуй. 
ШЫШОК (прысаджваецца і наважваецца на 

даверлівую гаворку). Вось-вось, у тым і справа, што 
нічога. Проста спытала. Самі нічога не могуць 
прыдумаць. Нават у сцяну пастукаць. А здавалася б, 
так проста – сядзі сабе і стукай у сценку, ды ніхто, 
акрамя мяне, не дадумаўся да гэтага. (Стукае сябе 
кулаком па лбе). Значыць, так, зараз разыдземся па 



хатах і будзем чакаць добрага надвор’я. А пакуль 
што, гэта… разумееш? 

ОЛЯ. Не вельмі… 
 
(ШЫШОК падняў вочы да неба і прайшоўся па 

надворку). 
 
ШЫШОК. Госпадзі!!! Ніякай кемлівасці ў 

цяперашніх дзяцей. (Зноў стукае сябе па лбе). Сядзім 
дома, разумееш? І стукаем у сцяну. Я табе… (Здымае 
капялюш і стукае сябе па лысіне паміж маленькіх 
рожкаў). 

 
(ОЛЯ здзіўлена пазірае на яго). 
 
Ты – мне. Я – табе. Ты – мне. Зразумела? 
ОЛЯ (зачаравана). Зразумела. (Не зводзячы з яго 

вачэй). А ў якую сцяну стукаць? 
ШЫШОК. Госпадзі! Ды ў якую хочаш! (Сілком 

нацягвае капялюш на вушы). 
ОЛЯ. Шышок, а што гэта ў цябе на галаве? 
 
(ОЛЯ двумя пальчыкамі паказала над сваёй 

галавой рожкі. ШЫШОК пагардліва фыркнуў, 
напыжыўся). 

 
ШЫШОК (незадаволена). Дзе? Што? Пра што ты 

гаворыш? (Азіраецца). 
ОЛЯ (зноў пакруціла пальцамі над галавой). Ну, 

гэтыя… 
ШЫШОК (горка). Ты дражнішся? Я вельмі 

шкадую, што так лёгка завёў з вамі знаёмства! (Ён з 
гонарам, не паварочваючыся, дайшоў да сцяны, але 
не стрымаўся, усё-ткі азірнуўся на Олю, пасля 
ступіў яшчэ крок і знік, як быццам растварыўся ў 
сцяне). 

ОЛЯ. Шышок! Шышок! Дзе ты?  



 
(Але нікога побач не было. Толькі недзе ў хаце 

стукалі дзверы і замяўкала кошка). 
 
 

Карціна трэцяя 
 

Вокны ў хаце адчынены. Па пакоі ходзіць 
ДЗЯДЗЬКА АЛЬБЕРТ у белай сарочцы з расшпіленым 
каўняром. Відаць, ён нядаўна прыехаў і яшчэ не 
паспеў пераапрануцца. БАБУЛЯ завіхаецца каля 
печы. ОЛЯ сядзіць каля акна і разглядвае фотаздымкі 
ў сямейным архіве. 

 
ДЗЯДЗЬКА АЛЬБЕРТ. Ах як цудоўна! Пахне 

скошанай травой. (Да Бабулі). Ты ужо касіла, маці? 
БАБУЛЯ. Не. Цяжка мне ўжо, Альберт. Ногі 

баляць, сам ведаеш. А трава сёлета вялікая вырасла. 
Трэба было б накасіць для авечак. Летась мне Прохар 
накасіў, хацела зноў прасіць… 

ДЗЯДЗЬКА АЛЬБЕРТ. Накосім. А наогул, вось 
што, мама. (Абдымае яе). Мы так вырашылі: 
пераязджай лепей да нас. Хопіць табе ў Качцы жыць. 
У цябе ногі хворыя, а ў горадзе дактары добрыя, 
выгоды розныя і магазіны. Тут жа магазін толькі ў 
вёсцы. Табе цяжка туды хадзіць. А там будзеш з 
унукам сядзець, на ўсім гатовым… 

БАБУЛЯ. А на каго я хату пакіну? (Стаіць і 
пазірае на Альберта). 

ДЗЯДЗЬКА АЛЬБЕРТ (памарудзіў). Хату, вядома, 
можна і прадаць. 

БАБУЛЯ. Што ты! Што ты!  (Яна замахала рукамі 
і нагнулася, зноў пачала завіхацца каля печы). 

ДЗЯДЗЬКА АЛЬБЕРТ. Ну, калі не хочаш 
прадаваць, то хай стаіць. Не шкада. Летам будзем 
прыязджаць. Хораша тут. Ну, як, пляменніца, 
падабаецца тут? 



ОЛЯ. Не ведаю… 
  
(ОЛЯ кладзе альбом на лаўку і пачынае 

сноўдацца па пакоі. Спыняецца, стукае ў сцяну. Раз, 
два, тры. Адказу няма… Цяжка ўздыхае). 

 
БАБУЛЯ. Не, Альберт, нельга мне ехаць. Клопатаў 

вельмі многа. Дах на лазні трэба перакрыць. 
ДЗЯДЗЬКА АЛЬБЕРТ (упэўнена). Закончым усе 

справы. 
БАБУЛЯ. А як жа авечкі? 
ДЗЯДЗЬКА АЛЬБЕРТ (закурвае). Прадасі. Ды і 

цяжка ўжо табе з імі важдацца. 
БАБУЛЯ. Нізавошта! (Грыміць чыгунамі ў печы). 
ДЗЯДЗЬКА АЛЬБЕРТ (ідзе на ўступкі). Ну што ж, 

паедзеш спачатку так. Як турыстка. (Смяецца з 
уласнага досціпу). Паглядзіш, пажывеш, захочаш – 
застанешся. Не захочаш – ніхто цябе няволіць не 
будзе. (Падыходзіць да Бабулі і абдымае яе за плечы). 
А ўвогуле, мама, пара ўжо дзяцей слухаць. 

БАБУЛЯ (усміхаецца). А я і слухаю, слухаю… 
ДЗЯДЗЬКА АЛЬБЕРТ. Я ж па цябе прыехаў. 

Ведаў, што пісьмамі цябе з гэтай бярлогі не выбавіш. 
Мы на курорт сёлета збіраліся. 

БАБУЛЯ (раптам амаль здалася). А як жа 
авечкі? 

ДЗЯДЗЬКА АЛЬБЕРТ (кіўнуў на акно). Прохару 
часова пакінеш. (У акно, Прохару). Прохар, зайдзі 
надвячоркам. І Васю Сераму скажы. 

ОЛЯ (схамянулася). Прохару? Пакінуць Прохару 
авечкі? 

ДЗЯДЗЬКА АЛЬБЕРТ. Ну так, Прохару. А што? 
Хіба ён з’есць іх? (Рагоча). 

ОЛЯ. А ты ведаеш, дзядзька Альберт, што гэты 
Прохар украў бабуліна тачыла? 

 



(ДЗЯДЗЬКА АЛЬБЕРТ пазірае на Бабулю. Яна 
невыразна паціскае плячыма). 

 
БАБУЛЯ. Здаецца, больш няма каму. 
ОЛЯ (строга, бабулі). Дык чаму ж ты не скажаш 

яму, каб аддаў? 
БАБУЛЯ (марудзячы). Нядобра неяк чалавека 

пакрыўдзіць. А мо яшчэ і не ён узяў, а я прыйду… Бог 
з ім, з тачылам… Згубілася, ну і Бог з ім. 

ОЛЯ (абурана). Чаму згубілася, калі ўкралі?! Я 
дакладна ведаю. 

ДЗЯДЗЬКА АЛЬБЕРТ. Ды пра што гаворка. 
Спытаю вечарам у Прохара. (Да Бабулі). Я, мам, у 
магазін збегаю. Па цыгарэты. (Выходзіць з хаты). 

БАБУЛЯ (цяжка апусцілася на лаўку). Не 
хочацца мне, Волечка, ехаць… Ой, як не хочацца! 

 
(Паволі дагараў дзень. Жнівень, ночы даўно ўжо 

не белыя. Запаліліся вокны ў бабулінай хаце. У хаце 
чуваць бязладны шум, быццам размаўляюць усе 
разам. Дзверы з хаты прачыніліся і на ганак 
выскачыла ОЛЯ. Яна сышла з ганка, скачучы на 
адной назе па прыступках. Раптам міма яе з дзікім 
крыкам пранеслася чорная кошка. Прамільгнула… і 
няма яе. ОЛЯ ад нечаканасці войкнула і села на 
прыступку, пасля доўга пазірала ўслед, а кошка 
з’явілася з другога боку хаты і назірала за Оляй. Калі 
Оля ўстала, КОШКА хуценька схавалася за вуглом. 
ОЛЯ няспешна абыходзіла хату, гаспадарчыя 
пабудовы, стукала ва ўсе сцены. Але ніхто ёй не 
адказваў). 

 
ОЛЯ. Шышок! Шышок! Дзе ты? 
 
(Раптам яна пачула, што непадалёку хтосьці 

ціхенька спявае: “О чем, дева, плачешь? О чем, дева, 



плачешь? О чем, дева, плачешь? О чем слезы 
льешь?...” І пайшла на голас). 

 
(Шэптам). Гэта ты, Шышок?! 
ШЫШОК (таксама ціха). Ну, я! Што далей? 
ОЛЯ. Я не бачу цябе. 
ШЫШОК (па-філасофску). Дык і я цябе не бачу. 
 
(І раптам ОЛЯ ўбачыла, што на шырокім 

заездзе ў паветку, на драўляным памосце ляжыць 
ШЫШОК у кажушку, у насунутым на вочы 
капелюшы. Яна падышла бліжэй). 

 
ОЛЯ. Што ты тут робіш? 
ШЫШОК (меланхалічна). Загараю. Хіба не 

відаць? 
ОЛЯ. А чаму вечарам? Хто ж загарае вечарам? 
ШЫШОК (прыпадымаецца і здымае капялюш). 

Вечарам самы загар, бо няма шкоднага ўплыву 
сонечных праменняў! Зразумела? 

ОЛЯ (не адстае). А чаму ў кажушку? 
ШЫШОК. Нешта халаднавата. Ноч блізка, а 

ночы цяпер халодныя. Ды і заведзена ў нас так. 
Шышкі заўсёды летам у кажухах сядзяць, а, значыць, 
і загараюць таксама. Калі летам каго-небудзь 
сустрэнеш у кажуху, значыць, шышок.  

ОЛЯ. А я летам яшчэ нікога ў кажуху не 
сустракала. 

ШЫШОК. Вось бачыш, як дрэнна яшчэ ты 
ведаеш жыццё. (Уздыхае і сядае, абхапіўшы рукамі 
калені). Весяляцца? 

ОЛЯ. Ага. Дзядзька Альберт запрасіў гасцей з 
нагоды свайго прыезду.  

ШЫШОК. Ах, Альберцік, Альберцік! 
ОЛЯ. А ты ведаеш яго?  
ШЫШОК. А як жа, ведаю. Вось з такіх гадоў! 

(Паказвае рукой ад зямлі, якім маленькім быў некалі 



дзядзька Альберт). Ведаеш, я во ляжу і думаю, чаму 
гэта ўсе, калі павырастаюць, забываюцца пра мяне? І 
лічаць, што мяне наогул няма? 

ОЛЯ. Ты не маеш рацыі, далёка не ўсе. Я вось 
так не лічу. 

ШЫШОК. Ты – выключэнне. Ты яшчэ не 
вырасла. А вось Альберцік, ён жа на маіх вачах рос, 
вісус пракляты! (Замаркоціўся). Я яму грамафон 
круціў… Машыну паказваў… У лес вадзіў.  

ОЛЯ (здзіўлена). І ён не памятае цябе? Забыўся?   
ШЫШОК. Я гэтага не ведаю. Ён проста не 

заўважае мяне. Раней, калі маленькі быў, заўважаў, а 
цяпер перастаў. Вось, напрыклад, стаім учора ўдвух 
каля веснічак. Курым. Я яго бачу, а ён мяне не. Я 
кашляю, а ён не чуе. (Здымае капялюш і чухае галаву 
паміж рожкамі, але заўважыў Олін погляд і паспешна 
яго надзявае). Тут нейкая загадка. Часам мне самому 
здаецца, што мяне няма. Думаю, думаю пра гэта, а 
пасля схамянуся, чаго гэта я думаю, калі мяне няма. 
Бо калі мяне няма, значыць, і думаць я не магу?! 

ОЛЯ. Па-мойму, ты ўсё моцна ўскладняеш. 
ШЫШОК (шчыра). Дзякуй за добрае слова.  
 
(У хаце зацягнулі песню. Спяваюць жанчыны, 

толькі часам урываецца мужчынскі голас: 
Пошли наши гусли, 
Пошли звончатые… 
Идут, часть они по лавкам,  
По дубовым скамеечкам). 
 
ШЫШОК. Хораша спяваюць. Люблю слухаць. 

Толькі цяпер рэдка спяваюць. 
 
(Тут гусли упали 
И за рученьку брали, 
И за белу-белу имали… 
Кума ходит по двору, 



Секет траву-лебеду, 
Она ходит и секет, 
В белый фартучек кладет, 
Приговаривает: 
-- Кого я люблю, 
Того я возьму. 
А кого не люблю –  
Того на сторону). 
 
ОЛЯ. Хораша. Толькі не вельмі зразумела. 
ШЫШОК. А сэнс не заўсёды на паверхні. Сэнс, 

ён… (Круціць у паветры пальцамі, падбіраючы словы, 
але так і не знаходзіць). Не ў словах… 

 
(Нешта пачынае гучна цікаць. ОЛЯ слухае, 

азіраецца навокал. ШЫШОК зноў кладзецца на спіну, 
насоўвае капялюш на вочы). 

 
ОЛЯ (тармосіць яго). Чуеш? Што гэта? Што гэта 

цікае? І так гучна? 
 
(ШЫШОК усхвалявана падхопліваецца). 
 
ШЫШОК. Я папрашу больш ветліва. Не ШТО 

гэта, а ХТО гэта! (Стукае сябе кулаком у грудзі). Таму 
што цікаю я! 

ОЛЯ. А чаго ты цікаеш? 
ШЫШОК (супакойваецца і працягвае ціхенька 

цікаць). Такім чынам я думаю. Калі задумаюся пра 
што-небудзь, адразу пачынаю цікаць. Міжволі. 

ОЛЯ. А ў сцяне таксама ты цікаеш? 
ШЫШОК (з гонарам). Я! А то хто ж! 
ОЛЯ. А чаму ты часта па вечарах цікаеш? 
ШЫШОК. Таму што перад сном я звычайна 

разважаю. Падумаю, падумаю і засну. Ведаеш, як 
дапамагае! 

 



(Ціканне становіцца ўсё больш гучным. ШЫШОК 
мерна пагойдваецца – яго яўна хіліць на сон. ОЛЯ 
тармосіць яго). 

 
ОЛЯ. Шышок! Ты толькі цяпер не спі! Не спі, калі 

ласка! 
 
(ШЫШОК ківае галавой, але працягвае цікаць і 

засыпаць. З хаты чуецца гармонік. Граюць 
танцавальную мелодыю. ШЫШОК раптам пачынае 
варушыцца і перастае цікаць). 

 
ШЫШОК (прыпадняўся). Вось я ўсё і прыдумаў. І, 

як бачыш, не заснуў. (Падхопліваецца і саскоквае з 
памоста на зямлю). 

ОЛЯ. І што ж ты прыдумаў? 
ШЫШОК. Ідзі за мной. 
ОЛЯ (ідзе). А куды? 
ШЫШОК. Яны весяляцца, і мы будзем весяліцца. 
 
(Яны абыходзяць хату з боку надворка. ШЫШОК 

нырае ў нейкія малюсенькія дзверы). 
 
Лезь сюды. 
ОЛЯ. Там цёмна… 
ШЫШОК. Не бойся, у мяне там лямпа ёсць. 

Пасвецім. 
ОЛЯ. А я і не баюся. Я проста нічога не бачу. 
 
(Запальваецца лямпа. Голас Шышка: “Цяпер 

бачыш?”) 
 
Цяпер бачу. (Пралазіць у дзверцы). 
  
(З’яўляецца ЧОРНАЯ КОШКА і, крадучыся, ідзе 

следам. Хаваецца за маленькімі дзвярыма. 
Асцярожна зачыняе іх за сабой. У цемры чуваць яе 



мяўканне. Праз некаторы час яны ўтраіх з’яўляюцца 
не лесвіцы, якая вядзе ў паветку, пасля на паддашак. 
ШЫШОК з лямпай у руцэ ідзе першы). 

 
 

Карціна чацвёртая 
 

На вялізным паддашку бабулінай хаты 
рассунулася некалькі дошак у падлозе, і з дзіркі вылез 
спачатку ШЫШОК, а за ім ОЛЯ. Крыху пазней, 
следам прашмыгнула ЧОРНАЯ КОШКА, залезла на 
бэльку і разляглася там, звесіўшы хвост). 

ШЫШОК павесіў на цвік газоўку з медным 
адбівальнікам, якой асвятляў сабе шлях). 

 
ОЛЯ (азіраецца). Ты тут жывеш? 
ШЫШОК. І тут таксама. І там таксама. (Ён 

няпэўна махнуў рукой убок). Ну што, табе 
падабаецца? 

ОЛЯ. Падабаецца. 
ШЫШОК (з гонарам). Панскія палацы. 
ОЛЯ. А ты хіба пан? 
ШЫШОК. Вядома! Раней бывала, калі шышка 

запрашалі жыць у хаце, заўсёды называлі панам. Пан 
Шышок, кажуць, і нізка кланяюцца, калі ласка, да 
нас у хату жыць… 

ОЛЯ. І цябе таксама гэткім чынам запрашалі? 
ШЫШОК. І мяне. Музыку любіш? 
ОЛЯ. Люблю. 
ШЫШОК. Правільна. (Здымае пакрывала з 

грамафона, які стаіць у кутку, наладжвае трубу). 
Мне адзін лекар казаў, што ад музыкі растуць. 
Запомні! Нядаўна адкрылі. А шышкі, між іншым, гэта 
яшчэ дзвесце гадоў таму ведалі. Во як! І я музыку 
люблю! А што? Люблю…  

ОЛЯ. А чаму ты дагэтуль такі маленькі? 



ШЫШОК (пакрыўджана). А я расту яшчэ! 
(Перабірае стос пласцінак). Так-так, пласціначкі 
старыя, але добрыя. Вось “Містэр Браўні”, танец 
шатландскіх шышкоў. Факстрот. 

 
(З грамафоннай трубы пачуліся сіплыя гукі 

факстрота. ШЫШОК падхапіў Олю і закружыў яе ў 
танцы). 

 
ОЛЯ. Паслухай, ты вось гаворыш: шышкі, 

шышкі, а дзе яны? Дзе ўсе астатнія? Памерлі? 
ШЫШОК. Цьфу-цьфу! Шышок памерці не можа. 

Ён можа толькі знікнуць. У адным месцы знікне 
(хаваецца за адну з крокваў), а ў іншым месцы 
з’явіцца. (Выглядвае з другога боку. Зноў хаваецца за 
крокву). 

 
(ОЛЯ таксама хаваецца. З’явіўшыся, ШЫШОК не 

бачыць Олі. Ён здзіўлены, нават пакрыўджаны). 
 
Ау-у! Паненка! Ау-у! Гэта несумленна! 
 
(ОЛЯ з’яўляецца як быццам нічога не адбылося). 
 
ОЛЯ. Значыць, астатнія зніклі? 
ШЫШОК. “Зніклі!” Каб жа так! Разбегліся хто 

куды, прайдзісветы! 
ОЛЯ. І ты застаўся зусім адзін? 
ШЫШОК (зажурыўся). Зусім адзін! Як палец! 

Праўда, недзе жыве Шышыга, мая бедная Шышыга, 
але я так даўно не бачыў яе. Не любіць яна 
паказвацца на вочы, нават мне… Мо памяняем 
пласцінку? 

ОЛЯ. Шышыга? А хто гэта? 
ШЫШОК (сумна). Гэта мая мама. (Ён адчыніў 

века вялізнага куфра і ўтаропіўся на яго ўнутраны 
бок). 



(На веку быў намаляваны страшны звер, 
падобны на сабаку, але з вялікай грывай, і дзве яркія 
птушкі з жаночымі галавамі). 

 
ОЛЯ. А я думала, што ў цябе няма мамы. 

(Падыходзіць да яго). 
ШЫШОК (пакрыўджана). Чаму ты так думала? 

Ва ўсіх мамы ёсць, а ў мяне няма? 
ОЛЯ. Не ведаю. Проста, мне здалося, што ў цябе 

не можа быць мамы. Што ты проста сам па сабе. 
(Апускаецца на калені перад куфрам). Ух ты! Што 
гэта такое?! 

ШЫШОК. Куфар. Старадаўняя рэч. А тут птушкі 
заморскія і звер рыкае. 

ОЛЯ. Па-мойму, гэта леў. 
ШЫШОК. Ведаць – не ведаю, а маніць не хачу. 

Ведаю толькі, што цар звяроў. Ад яго рыку ажно 
арганізм перараджаецца. 

ОЛЯ. Як гэта? 
ШЫШОК. Ну, рогі, напрыклад, могуць адваліцца. 

(Кашляе). Кхе, кхе!  
 
(ОЛЯ зазірае ў куфар і дастае адтуль некалькі 

нажоў. Разглядвае іх, затым кідае назад у куфар. 
Бярэ іншыя. У куфры нажоў безліч). 

 
ОЛЯ. А нашто табе гэтулькі нажоў? 
ШЫШОК (сарамліва адварочваецца). Падарункі. 

Падарункі сяброў. На дзень нараджэння… І на іншыя 
дні. 

ОЛЯ (падазрона). А ўсё-ткі? 
ШЫШОК. Зараз мы пласціначку новую паставім. 

Патанцуем. Мы ж весяліцца прыйшлі. “Дамавік”. 
Танга. 

 
(Гучыць павольнае сумнае танга). 
 



ОЛЯ. А ўсё-ткі? 
ШЫШОК (апусціўшы галаву). Слабасць… 

Усёпаглынальная слабасць! Можна сказаць, 
знясільваючая, пагібельная і… (ціхім голасам) нават 
злачынная! Ды пра гэта – маўчок, зразумела?  

ОЛЯ. Зразумела. Толькі нашто табе так многа? 
ШЫШОК. Слабасць, яна не пытаецца нашто. 

Нехта, напрыклад, маркі збірае. Думаеш, ён ведае 
нашто? Дудкі! Проста яго слабасць грызе! Недарэчная 
слабасць! І галоўнае – разумееш гэта, а вось спыніцца 
не можаш… Во што такое слабасць! (Бярэ адзін з 
нажоў і доўга любуецца, пасля спрабуе пальцам лязо, 
цяжка ўздыхае). Дык што ж нам цяпер рабіць? 

ОЛЯ. У якім сэнсе? 
ШЫШОК. Разумееш, здарылася вялікая бяда. Усе 

мае нажы сталі тупыя. А тупы нож – што можа быць 
больш страшнае? Праўда? 

ОЛЯ. Праўда. 
ШЫШОК. А тачыла цяпер у нас няма. Вось і 

давядзецца нам забраць яго. Мо і бабулі тваёй калі-
небудзь спатрэбіцца? 

ОЛЯ. А ты думаеш, што Прохар яго аддасць? 
ШЫШОК (смяецца). Як міленькі! 
 
(ШЫШОК знікае і праз імгненне выскоквае з 

другога кутка паддашка, ён у вялікім кажуху, які 
вывернуты аўчынай наверх). 

 
У-у-у-у! Страшна? 
ОЛЯ (смяецца). Вельмі. 
ШЫШОК. Тады пайшлі. (Ён дзьмухнуў на лямпу, 

святло патухла). 
 
(Цёмнай ноччу па вёсцы ішлі траіх: нехта 

калматы і з доўгім хвастом, нехта ў белым і 
маленькая жывёліна, таксама з хвастом, падобная 
на кошку. Драўляныя коні на хатах пазіралі на іх 



насцярожана і стрыглі вушамі. Вухкаў пугач. На 
вялікім ложку ў сваім бязладным, загрувашчаным 
пакоі, разваліўшыся на ўсю шырыню, у адным 
споднім, бесклапотна спаў ПРОХАР. На стале 
перамяшаліся ў беспарадку кінескопы тэлевізараў, 
старыя радыёпрыёмнікі, розныя інструменты… 
Святло месяца, якое падала з акна, асвятляла 
круглы тачыльны камень на падстаўцы, які стаяў 
пасярод пакоя. Зарыпелі і адчыніліся дзверы, у іх 
прашмыгнулі пераапранутыя ШЫШОК і ОЛЯ, за імі 
паказалася ЧОРНАЯ КОШКА, але яна пастаяла ў 
роздуме ў дзвярах і пайшла ў ноч). 

 
Прошка! Прошка, мілы, аддай тачыла! 
ПРОХАР (варочаецца ў сне). Не аддам! Нават не 

прасіце! Ні за якія грошы! 
ШЫШОК (ласкава). Ну аддай, Прошка! Прош-ка! 

Я цябе вельмі прашу! 
 
(Аднак ПРОХАР нацягнуў коўдру і адвярнуўся да 

сцяны).  
 
Прохар! Ёксель-моксель! Расплюшчы буркалы! 

Каму гавораць! 
 
(ШЫШОК пачаў нервова круціць кончык хваста, 

які вельмі падобны на вяроўку з пянькі, пасля зняў 
капялюш, агледзеўся і павесіў на цвік. Пачухаў лысіну 
паміж рожак, папляваў на далонь. ПРОХАР стомлена 
прыпадняўся на локці і паглядзеў на нечаканых 
гасцей больш уважліва). 

 
ПРОХАР. О, Госпадзі! 
ШЫШОК (да Олі). Давай! Заводзь! 
 



(ОЛЯ падышла да тачыла і пачала круціць 
ручку. ШЫШОК дастаў вялікі нож. У цемры 
заблішчалі іскры). 

 
Хвілінку, Прошка, хвілінку, мой ненаглядны. 

Вось навострым нажы і прымемся за цябе па-
сапраўднаму. Зразумеў, га? 

 
(ПРОХАР саскочыў на падлогу, зацкавана 

паглядзеў на прышэльцаў і, як быў у сподніках і белай 
начной кашулі, кінуўся да акна. У гэты час акно 
засвяцілася дзіўным мігатлівым святлом, пачуўся 
стук у шкло, і здзіўлены ПРОХАР убачыў у акне 
вусатую галаву кошкі. КОШКА курыла люльку. 
ПРОХАР упаў на калені). 

 
ПРОХАР. Ма-ма! 
 
(ШЫШОК задуменна пакруціў у руках уласны 

хвост, зрабіў з яго пятлю і з намёкам паказаў 
Прохару. Затым пачаў цягнуць сябе за хвост, і хвост 
выцягваўся, выцягваўся, пакуль не ператварыўся ў 
доўгую вяроўку. ШЫШОК перакінуў канец з пятлёй 
праз бэльку і наблізіўся да Прохара, паказаў яму 
пятлю). 

 
ШЫШОК. Усё, Прошка, кранты табе! 
ПРОХАР. За што?! Злітуйцеся, за што?! 

Невінаваты я, ні духам, ні целам! 
ШЫШОК. За што?! А тачыла хто сцібрыў? 
ПРОХАР. Я… Я!.. Даруйце! Што хочаце зраблю, 

што загадаеце, толькі адпусціце душу на пакаянне… 
Маму маю пашкадуйце! 

ШЫШОК. Маму?! Ладна, маму пашкадуем. 
Толькі аддай тачыла, каб маме за цябе не было 
сорамна.  

ПРОХАР. Добра! Заўтра ранічкай і аддам. 



ОЛЯ. Не! Аддасі цяпер! 
 
(ПРОХАР узваліў тачыла сабе на спіну і, 

пакрэктваючы, панёс з хаты. Працэсія прайшла праз 
усю вёску. Наперадзе ПРОХАР у сподніках, за ім 
ШЫШОК у аўчыне, весела памахваючы пяньковым 
хвастом, побач ОЛЯ, блытаючыся ў прасціне. Следам 
бегла ЧОРНАЯ КОШКА). 

 
Карціна пятая 

 
ДЗЯДЗЬКА АЛЬБЕРТ перад хатай кляпаў касу. 

Да яго падышла ОЛЯ. 
 
ОЛЯ. Дзядзька Альберт, а ты грамафон на 

паддашку бачыў? 
ДЗЯДЗЬКА АЛЬБЕРТ. Ну а як жа? І пласцінкі 

круціў. 
ОЛЯ (з надзеяй). З Шышком? 
ДЗЯДЗЬКА АЛЬБЕРТ. З якім яшчэ шышком? 

Ніякіх шышкоў няма. 
ОЛЯ (сама сабе). Значыць, ён казаў праўду. 

Значыць, пра яго сапраўды ўсе забываюцца. Бедны. 
 
(На ганку з’явілася БАБУЛЯ, а ОЛЯ прашмыгнула 

міма яе ў хату). 
 
БАБУЛЯ. Ну што, Алік, гатова? 
ДЗЯДЗЬКА АЛЬБЕРТ. Здаецца, парадак. 

Здаецца, яшчэ не развучыўся. (Шукае ў кішэнях). Ах, 
чорт, дзе ж цыгарэты? 

БАБУЛЯ. Можа, у паветцы згубіў, калі спаў? 
ДЗЯДЗЬКА АЛЬБЕРТ. Ды не, там я ўжо шукаў.  
БАБУЛЯ. Няўжо касматы сцібрыў? 
ДЗЯДЗЬКА АЛЬБЕРТ. Які касматы? 



БАБУЛЯ. Ды той, што табе спаць не даваў. 
Шамацеў у кутках, капытамі стукаў… З-за якога ты ў 
хату спаць перабраўся. 

ДЗЯДЗЬКА АЛЬБЕРТ. Кінь ты, мама. Ноччу 
ўсякае можа здавацца. 

 
(З ганка збегла ОЛЯ з фотаздымкам у руцэ). 
 
ОЛЯ (да дзядзькі Альберта). А мо ты ўсё ж 

пазнаеш яго? 
ДЗЯДЗЬКА АЛЬБЕРТ. Ну… (Бярэ здымак і 

разглядвае). Ну, гэта во мама. Гэта я, маленькі. Гэта 
нашы суседзі… (Да бабулі). А хто гэта, мама? 

БАБУЛЯ (пазірае на фотаздымак). Не ведаю. 
Даўно здымаліся. Дзе тут усіх запомніш. 

ДЗЯДЗЬКА АЛЬБЕРТ (смяецца). А чаму ён летам у 
кажуху? 

ОЛЯ. Таму што гэта Шышок. 
ДЗЯДЗЬКА АЛЬБЕРТ. Зноў шышок? Не 

надакучыла? 
ОЛЯ. Так, Шышок! А хто тачыла знайшоў? 

Шышок! Што б вы без яго рабілі? 
ДЗЯДЗЬКА АЛЬБЕРТ. Які шышок? Прохар аддаў. 

Раніцай прынёс, пакуль мы яшчэ спалі. А нядаўна 
заходзіў, сказаў, што браў часова. 

ОЛЯ. (пагардліва). Ха!  
ДЗЯДЗЬКА АЛЬБЕРТ (сярдзіта). А мо табе лепей 

пайсці пагуляць са сваім Шышком, чым блытацца тут 
пад нагамі, га? Ён, нябось, засумаваў без цябе? 

ОЛЯ. Пайду. (Ідзе за хату).   
ДЗЯДЗЬКА АЛЬБЕРТ (засмяяўся). Во дае шораху! 

Нават не задумалася. Як быццам ён сапраўды чакае 
яе, не дачакаецца. 

 
(БАБУЛЯ глядзела ўслед унучцы і нічога яму не 

адказала. ОЛЯ абышла стажок за хатай. З яго вылез 



ускудлачаны ШЫШОК, сярдзіта размахваючы 
капелюшом). 

 
ШЫШОК. Куды ідзеш, дрында? Разуй вочы. 
ОЛЯ (радасна). Шышок!!! Ты засумаваў? 
ШЫШОК. Я тысячу гадоў Шышок. А ты калі-

небудзь пад ногі глядзець навучышся? 
ОЛЯ. А што? 
ШЫШОК. Глядзі ўважліва. 
ОЛЯ. Я нічога не бачу. 
ШЫШОК (прысядае на кукішкі). А гэта што? 
ОЛЯ. Канюшына. Звычайная канюшына. 
ШЫШОК. Правільна, канюшына. А па-нашаму – 

кашка. Толькі гэта незвычайная канюшына. 
Паглядзі, колькі ў яе лісцікаў? 

ОЛЯ. Чатыры. 
ШЫШОК. Во! А ў звычайнай канюшыны толькі 

тры і не больш. А хто знойдзе канюшыну з чатырма, у 
таго будзе вялікае шчасце. Я першы знайшоў! Цяпер 
у мяне гэтай канюшыны хоць заваліся. Цэлая паляна. 
Еш – не хачу. 

ОЛЯ. Як гэта еш? 
ШЫШОК. А вось так. (Жуе канюшыну).  
 
(ОЛЯ зморшчылася і таксама паспрабавала есці 

зялёныя лісцікі). 
 
Пражавала? 
ОЛЯ. Пражавала. Што цяпер? 
ШЫШОК. Нічога. Кладзіся на спіну і пазірай у 

неба. 
 
(Яны ляглі побач на сена). 
 
ОЛЯ (памаўчала). Усё? 



ШЫШОК. Усё. Проста глядзіш на неба і ні аб 
чым не думаеш, а думкі самі плывуць табе ў галаву. 
Бачыш воблакі? 

ОЛЯ. Бачу. 
ШЫШОК. Вось і добра. Вось і ладачкі. Думкі 

прыходзяць?  
ОЛЯ. Прыходзяць. 
ШЫШОК. Вось і добра. Век бы так ляжаў. Толькі 

скосяць маю палянку. 
ОЛЯ. А ведаеш, пра што я падумала? 
ШЫШОК (абапёрся на локаць). Пра што? 
ОЛЯ. Вось каб у мяне былі крылы. І ў мамы 

таксама. Мы паляцелі б насустрач адна адной… 
Толькі каб галовы ў нас былі свае. Як у цябе на 
малюнку. Не вельмі прыгожа, калі мама будзе з 
дзюбай.  

ШЫШОК.  Я таксама хацеў бы стаць птушкай, і 
Бог з ім, няхай сабе з дзюбай. Кінуў бы курыць. 

ОЛЯ. А нашто табе быць птушкай?  
ШЫШОК. А-а! Надакучыла быць шышком. Усё 

шышок ды шышок. (З гонарам). А тут – птушка! 
(ШЫШОК падхапіўся і пачаў бегаць па палянцы, 
размахваючы рукамі. Ён быццам спрабаваў узляцець, 
а калі ў яго нічога не атрымалася, ШЫШОК са злосцю 
кінуў на зямлю капялюш). А-а, жыццё праходзіць! 
(Задуменна пачухаў лысіну паміж рожак). А ты была 
калі-небудзь у Шатландыі? 

ОЛЯ. У Шатландыі? Не, у Шатландыі не была. 
ШЫШОК. Гайда?! 
ОЛЯ. Гайда. Толькі мне трэба да вечара 

вярнуцца. Хвалявацца будуць. 
ШЫШОК (упэўнена). Вернешся! 
 
(ШЫШОК  дастаў з-за пазухі маленькую дудачку 

і зайграў на ёй, а ОЛЯ пачала яму падпяваць. 
Іграючы, ён смешна падскокваў, дрыгаў нагамі, і ОЛЯ 



пачала падскокваць таксама. Ёй было весела, як 
ніколі. Яны выправіліся ў дарогу). 

 
 

ДЗЕЯ ДРУГАЯ 
 

Карціна шостая 
 

У лесе, куды яны трапілі, было цёмна, сонца 
ледзь прабівалася праз густую лістоту старых дрэў. 
ШЫШОК і ОЛЯ, трымаючыся за рукі, прабіраліся 
праз гушчар. Шлях ім перагарадзіла вялікае 
паваленае дрэва. Яны з асцярогаю наблізіліся да яго. 
ШЫШОК узяў палку і ціхенька пастукаў па дрэве, 
прыслухаўся. Цішыня.  

 
ШЫШОК. Гэ-эй! Выходзь! (Зноў прыслухаўся). 

Маўчыць. Спіць, напэўна, лежабок. (Мацней стукае 
палкай). Гэй, выходзь! Мы ў Шатландыю! Маўчыць, 
адпачывае. (Схапіў палку абедзьвюма рукамі, 
стукаке з усёй сілы). Ну хоць адзін раз за сто гадоў 
ты можаш вылезці? (Са злосцю кідае палку). Цьфу, 
лежабок пракляты! 

ОЛЯ (шэптам). А хто гэта? 
ШЫШОК (азірнуўся вакол). Хто-хто?! Дзед Пехто, 

яго не бачыў ніхто! Я хацеў яму свята наладзіць! А 
што? Я магу... 

 
(Раптам старое дрэва зарыпела, пачуўся сіплы 

голас дзеда Пехто: “А ў мяне ўсё жыццё – свята!” 
ОЛЯ з ШЫШКОМ знерухомелі, але калі дзед Пехто 
зноў зарыпеў  дрэвам  і рассмяяўся, яны завішчалі і 
напралом кінуліся праз гушчар. Нябачны дзед Пехто 
смяяўся ім услед. Нарэшце яны спыніліся, цяжка 
дыхаючы. Смех дзеда Пехто даўно ўжо сціх 
удалечыні). 

 



Вось так заўсёды. А скрыпіць жа, ой як 
скрыпіць! Аж мурашкі па скуры... Ну, пайшлі! 

 
(ШЫШОК і ОЛЯ пайшлі далей. Раптам ОЛЯ 

ўскрыкнула). 
 
ОЛЯ. Ой, пячэцца! 
ШЫШОК (паварочваецца). Што, апяклася? 

Правільна, на тое яна і крапіва. 
ОЛЯ. Я не хачу лезці ў крапіву. 
ШЫШОК (разводзіць рукамі). Аднак давядзецца. 

Рабіць, паненка, няма чаго. Дарога да шчасця 
ляжыць праз цяжкасці. Глядзі на мяне і бяры 
прыклад. (Захінае кажух, зноў нырае ў гушчар 
крапівы).  

ОЛЯ. Табе добра, ты ў кажуху. 
ШЫШОК (выглядвае). Хадзі і ты ў кажуху. 
ОЛЯ. Ты што, хіба я шышок які-небудзь? А-а-а! 

(З крыкам прадзіраецца праз зараснікі крапівы. 
Расцірае ногі рукамі). А ты яшчэ і ў штанах. 

ШЫШОК (зноў разводзіць рукамі). Ну, гэта, ці 
ведаеш... Традыцыя... Вось прыдзем у Шатландыю, 
там паглядзім... (Ён сядае на купіну). Перадыхнем. 

 
(ОЛЯ прыслухалася – побач нешта булькала. 

Яна са старахам азіраецца, падсунулася бліжэй да 
свайго субяседніка. Булькала аднекуль з-пад зямлі). 

 
ОЛЯ. Што гэта? Чуеш? 
ШЫШОК. А-а! (Адмахваецца).  Гэта так. Не бяры 

да галавы.  
ОЛЯ. Там нехта ёсць. 
ШЫШОК (спакойна). Ёсць. Там сядзіць 

экземпляр.  
ОЛЯ. Чаго экземпляр? Ці каго? 
ШЫШОК. Проста эк-зем-пляр. Звычайны 

экземпляр. Сам па сабе. Сядзіць, нікога не чапае. І ты 



яго не чапай. Не замінай, не варушы, не 
перашкаджай.   

ОЛЯ. Зразумела. А імя ў яго ёсць? 
ШЫШОК. Імя? Імя, вядома, ёсць. Яго завуць 

Вася. 
ОЛЯ. А што ён там робіць? 
ШЫШОК. Ён там жыве. 
ОЛЯ. Там?! (Паказвае пальцам пад зямлю). 
ШЫШОК. Там... 
ОЛЯ (крычыць). Ва-ся! Ва-ся! 
 
(ШЫШОК ад нечаканасці падкінуў нагамі, а ў 

адказ на крык Олі забулькала яшчэ мацней: “Ну што, 
Вася?! Усё Вася ды Вася! Як быццам нікога акрамя 
Васі няма!” – пачулася з-пад зямлі, а пасля ўсё сціхла, 
нават булькаць перастала). 

 
ШЫШОК (да Олі). Уставай. Я ж казаў: не чапай 

Васю, ён моцна стаміўся, няхай сабе жыве ціха там, 
дзе яму хочацца. А мы людзі маладыя, нам яшчэ 
расці ды расці, нам яшчэ свет паглядзець хочацца. А 
цікавае заўсёды побач. Лічы, што праз два крокі... 

 
(ШЫШОК з гонарам падвёў Олю да вялікіх 

драўляных варот, штурхануў іх, і перад Оляй 
разгарнулася неабсяжная далячынь, а адразу за 
варотамі стаяла дзіўная машына, вялізная, 
мудрагелістай формы, з тысячаю драўляных колцаў, 
наверсе дэталі з толькі што пагабляванага дрэва, 
знізу ж машына паспела зарасці мохам, прарасці 
травой і нават дробнымі кустамі). 

 
ОЛЯ. Што гэта? 
ШЫШОК. А ты думала, мы ў Шатландыю пешкі 

пойдзем? Туды ж тры тысячы вёрст, а пасля па 
моры... Праліў Ла-Манш, чула пра такі? А ў нас 
машына. Карабельныя сосны на яе пайшлі. 



Нізкарослыя, праўда, але нічога, для справы 
прыдатныя. Ну што? Любуешся? Амаль гатова... 

ОЛЯ. Яна мне штосьці нагадвае. А-а! Успомніла. 
У бабулі на паддашку такая ж машына.  Ну, амаль 
такая. Палавікі тчэ. Падобная. 

ШЫШОК (пакрыўджана). Палавікі? І зусім не 
падобная! Я сам прыдумаў. Усе вы так, калі самі 
прыдумаць не можаце, лічыце, што і іншыя таксама!? 
Дудкі! 

ОЛЯ. Ты не крыўдуй.   
ШЫШОК. Ну вось яшчэ! 
 
(Па драўляных лесках, якія прыстаўлены да 

машыны, ШЫШОК палез наверх. Машына скрыпела і 
пагойдвалася). 

 
ОЛЯ. Асцярожна! Яна ж хістаецца. 
ШЫШОК. Глупства. Гэта яна вечар прадчувае, у 

дарогу рвецца. У мора-акіян. У-у-у, родная! Я на яе, 
лічы, тысячу разоў лазіў. Мы людзі звыклыя, за нас не 
хвалюйся. 

ОЛЯ. Дык яна для падарожжаў? 
ШЫШОК. Яна для ўсяго. Яна і для падарожжаў, 

яна і для мыцця бялізны. 
ОЛЯ (смяецца). Якія падарожжы! Яна ж да зямлі 

прырасла. А мыць табе няма чаго, ты заўсёды ў 
адным ходзіш. 

ШЫШОК. Не скажы! Ці мала што... Магчыма, 
гаспадаркай займуся. У гаспадарцы такая машына -- 
ого-го... (Разглядвае сваё дзецішча, дзелавіта стукае 
сякерай то тут, то там). А да падарожжаў яна і 
цяпер гатова. Гэтую штуку мы пачыналі арцеллю, а 
цяпер во адзін заканчваю. Шатландскі шышок, па-
іхняму Браўні, ён разам са мной пачаў, а цяпер, калі 
верыць слухам, таксама сваю справу закінуў... Пупок 
свой замежны падарваў... Слабыя яны наконт пупка 
ў параўнанні з шышком. Вось так! Значыць, я першы 



буду. (Чухае патыліцу і пра нешта думае, аглядвае 
машыну). А што ж цяпер? Цяпер... перакур! 
Адпачынак, адным словам. (Ён злез уніз па лесках, 
прысеў на апошнюю прыступку, дастаў пачаты 
пачак цыгарэт. Растлумачыў, калі заўважыў Олін 
позірк). Нехта згубіў цыгарэты, а я знайшоў. Не 
прападаць жа ім! 

ОЛЯ. Ты сказаў, што пачыналі арцеллю, а дзе ж 
астатнія? 

ШЫШОК. Астатнія? Разбегліся! Мала верылі. 
Падарожнічаць усім хацелася, а веры мала было... А 
без гэтага... 

ОЛЯ. А хто такі іхні Браўні? 
ШЫШОК. Ён хоць і іхні, але наш брат. 

Шатландскі шышок. Калі надарыцца выпадак -- 
пазнаёмлю. Ты толькі не палохайся. А спалохаешся – 
не падавай выгляду.  

ОЛЯ. А хіба ён такі страшны? 
ШЫШОК (няпэўна). Ён добры! Толькі вельмі 

непрыгожы. Ім у Шатландыі дзяцей палохаюць, а ён 
перажывае. Так што ты не падавай выгляду, 
павітайся, назаві містэрам. О-хо-хо! Хутка мы 
ўбачымся... (Дастае з кішэні драўляную шасцярэньку 
і задуменна круціць у руках). А гэта што такое? 

ОЛЯ. Не ведаю.  
ШЫШОК.Што гэта такое? Адкуль гэта? Га? 

(Стукае сябе па лбе). Ды ў ёй жа ўся справа! Уся 
загваздка! Уся закавыка! (Ён заскоквае на машыну, 
на хаду выхоплівае з-за пояса сякеру і прыбівае 
шасцярэньку на самым версе). Вось і ўсё, цяпер 
скончыў. (Нечакана крычыць). Лепшай не было і не 
будзе, красуня ты мая ненаглядная! (Размахнуўся і 
кідае сякеру ў раку). Усё! Цяпер і на самай справе 
скончыў. Навошта цяпер мне гэтыя сякеры?! 
(Паказвае на машыну). Без адзінага цвіка зрабіў.    

ОЛЯ. Без цвікоў? 



ШЫШОК. Вядома. Хоць... адзін усё ж ёсць. Але 
ён не патрэбны. Яго зрабіў шышок Афрыкан для 
зачыну. Так сказаць, чысты сімвал. (Спускаецца па 
лесках, прыгаворвае). Навошта нам гэтыя цвікі? 

 
(Ён палез унутр машыны, якая пагрозліва 

захісталася. ОЛЯ стаяла збоку. З машыны вылезла 
ЧОРНАЯ КОШКА, скокнула на зямлю і таксама 
падышла да Олі). 

 
ОЛЯ. Асцярожна, Шышок! 
ШЫШОК. Пустое. Навошта нам тыя цвікі?! Мы і 

без цвікоў... (Штосьці з хрустам выдзірае з асновы 
машыны). Во! Глядзі, яшчэ медны, каваны!.. 

 
(ШЫШОК паказаў Олі цвік, а ў гэты час машына 

захісталася, пасля пахілілася і рухнула, драўляныя 
колцы раскаціліся па палянцы, а рэшткі машыны 
схавалі пад сабой Шышка). 

 
ОЛЯ (кідаецца да машыны). Шышок! Шышок! 
 
(ШЫШОК доўга валтузіўся пад абломкамі, 

выгукваў штосьці невыразнае, пакуль не выбраўся на 
свабоду, усё яшчэ трымаючы ў руках непатрэбны 
цвік). 

 
ШЫШОК. Ух ты! І сякеры цяпер няма... (Ён вылез 

з кучы абломкаў, кінуў туды цвік і, не азіраючыся на 
Олю, нібыта забыўшыся пра яе, падаўся прэч). 

ОЛЯ. Шышок, міленькі, пачакай! Шышок, куды 
ты? А як жа я? Шы-шо-о-ок! 

 
(ОЛЯ пабегла за ім, а між тым вельмі хутка 

цямнела. “Шы-шо-о-ок!” – яшчэ доўга чулася ў лесе. 
Усё бліжэй падступалася ноч. І надышла. У лесе 
стала непраглядна цёмна. Па лесе ішлі БАБУЛЯ з 



газавым ліхтаром, ДЗЯДЗЬКА АЛЬБЕРТ і ОЛІНА 
МАМА, якая толькі што прыехала. У цемры з-за 
дрэва паказалася ЧОРНАЯ КОШКА і поклічна 
мяўкнула, паміргала зялёнымі вачыма). 

 
БАБУЛЯ. Глядзіце, наша кошка! Кіц-кіц-кіц! 
 
(Кошка зноў паказалася ім на вочы і паклікала 

лапай за сабой). 
 
ДЗЯДЗЬКА АЛЬБЕРТ. Здаецца, яна нас вядзе.    
БАБУЛЯ. З такой кошкай мне ніякага сабакі не 

трэба. 
МАМА. Госпадзі, я звар’яцею, мама, а ты ўсё 

жартуеш. 
БАБУЛЯ. А я не жартую. У яе нюх... 
МАМА. Оля-я-я! Волечка-а-а! Дзе ты? Агу-у-у! 
 
(ОЛІНА МАМА спынілася, уздрыгнула ад 

нечаканасці, таму што перад ёй вырасла, як з-пад 
зямлі, ЧОРНАЯ КОШКА і прыклала лапку да носа). 

 
(Ціха). Што? 
ЧОРНАЯ КОШКА. Цс-с-с-с! (І яна паказала 

лапкай пад дрэва, дзе згарнулася абаранкам і спала 
ОЛЯ). 

 
МАМА (кінулася да Олі). Оля! Дачушка! 
 
(ДЗЯДЗЬКА АЛЬБЕРТ падняў Олю на рукі, а 

МАМА працягвала тармасіць яе). 
 
Волечка, што ты нарабіла?! Я прыехала, а цябе 

няма! Мы з ног збіліся! 
ОЛЯ (прачнулася). Мама, ты мне снішся? 
 
(МАМА абдымае і цалуе Олю). 



 
МАМА. Не, Волечка, я прыехала. 
БАБУЛЯ. Дзякуй Богу, недалёка адышлася. 
ОЛЯ. Мама, ты на самай справе прыехала? Ты 

прыехала па мяне? 
МАМА. Так, Волечка! Так, мая дарагая! Мы 

паедзем усе разам, і бабуля з намі паедзе. 
ОЛЯ. Ой, мама, а мы цэлы дзень хадзілі. Далёка-

далёка! Ледзь у Шатландыю не трапілі. Толькі ў нас 
машына зламалася. 

ДЗЯДЗЬКА АЛЬБЕРТ. Якая Шатландыя? Тут да 
хаты тры крокі! Але калі ты стамілася, я цябе на 
руках панясу. 

ОЛЯ. А Шышок? Ён вунь там спіць. Разбудзіце 
яго. Ён не знойдзе дарогі назад. Ён такі нешчаслівы, 
пра ўсё на свеце забыўся ад гора. У яго машына 
развалілася. 

МАМА. Які шышок? Якая машына? Што яшчэ за 
навіны? 

ДЗЯДЗЬКА АЛЬБЕРТ (да Олі). Супакойся. Хутка 
будзем дома... (Олінай маме). Стамілася. Гэта 
пройдзе. Гэта проста фантазіі. (З Оляй на руках ён 
пайшоў следам за Бабуляй, якая ішла наперадзе з 
ліхтаром). 

ОЛЯ (крычыць). Бабуля, ну паглядзі. Вунь там... Я 
вельмі цябе прашу. Пад асінай...  

 
(БАБУЛЯ падышла да дрэва і пасвяціла вакол яго 

ліхтаром). 
 
БАБУЛЯ. Тут, Волечка, нікога няма. Адно сухое 

лісце. 
МАМА (мармыча). Які шышок? Чаму шышок? 

(Кідаецца да Олі). Ты што, не рада маме? 
ОЛЯ (абдымае яе). Рада, вельмі рада, мілая 

мамуля! 



БАБУЛЯ. Гаварыла табе, не трэба слухаць 
шышкоў, яны такія хуліганы. У лес завядзе і кіне. 
(Пагражае ў цемру). У-у-у! Нечысць, душагуб... 

ДЗЯДЗЬКА АЛЬБЕРТ (да Бабулі). Мама! Зноў ты 
пра шышкоў. Перад ноччу. Яна спаць не будзе. 

БАБУЛЯ (пакорліва). Маўчу-маўчу... 
 
(Усе выходзяць). 
 

Карціна сёмая 
 

Вёска Качка засынала, а ШЫШОК сядзеў каля 
стога, прыхінуўшыся спінай і закінуўшы нагу на 
нагу. Іграў на дудучцы сумную мелодыю. 

Нібыта заслона падала ноч, закрываючы ўсё, і ў 
начы ўзнікалі на кустах дзве заморскія птушкі з 
жаночымі галавамі. Іх незвычайнае пер’е 
пералівалася ўсімі колерамі. Птушкі спявалі, але 
спевы іхнія былі таксама незвычайныя, спявалі яны 
жаночымі галасамі, высокімі, чыстымі, спявалі без 
слоў, але адна мелодыя так кранала сэрца, што яно 
балюча і соладка сціскалася. Птушкі ціха, як у сне, 
пагойдваліся. Побач ляжаў леў і, прымружыўшы 
вочы, слухаў. 

А мо ўсё гэта толькі снілася?  
Была ноч, халодная ноч у жніўні. 
...Развіднела. 
 
ШЫШОК перабраўся на мосцік праз ручай. Ён 

па-ранейшаму іграў на дудцы, ціха цурчала, 
падпяваючы яму, вада ў ручаі. Вёска Качка стаяла 
мокрая, пачарнелая ад дажджоў. 

Да Шышка падышла ОЛЯ, захінаючыся ў 
бабуліну хустку. 

 
ОЛЯ. Гэта ты ўсю ноч іграў? 
ШЫШОК. Я... 



ОЛЯ. А чаму ты так сумна іграеш?  
ШЫШОК. Восень... 
ОЛЯ (памаўчала). Я хацела на цябе 

пакрыўдзіцца, але не выйшла. Чамусьці на цябе зусім 
нельга крыўдаваць. 

ШЫШОК. Не ведаю... А чаму ты хацела 
пакрыўдзіцца? 

ОЛЯ. Таму, што ты пакінуў мяне ў лесе. 
ШЫШОК. Я не пакінуў. Я проста схаваўся ад 

чужых вачэй. 
ОЛЯ. Гэта не чужыя. Гэта мае родзічы. 
ШЫШОК (зрабіў выгляд, што крыўдуе). А я не з 

родзічамі сябрую. 
ОЛЯ. Ну, добра, не будзем. Глядзі, па рацэ 

параход плыве. Капітан флажком махае. Гэта 
значыць, параход сустрэў другі параход. 

ШЫШОК (устаў). А дзе ж ён, той другі. 
ОЛЯ. За дрэвамі не відаць. А мо ён зусім 

маленькі і плыве каля берага. 
ШЫШОК. А я думаю, капітан пакінуў каго-

небудзь на беразе і цяпер махае белай хусцінкай, 
развітваецца. 

ОЛЯ (насмешліва). Будзе табе капітан белай 
хусцінкай махаць. 

 
(ШЫШОК пакрыўджана адсунуўся ад Олі). 
 
ШЫШОК. Ну, тады белай фуражкай. 
ОЛЯ. Ну хіба што фуражкай... 
ШЫШОК. А ты дамоў таксама на параходзе 

паедзеш? 
ОЛЯ. На параходзе... 
ШЫШОК. Бачыш вунь тое дрэва над вадой? Я 

буду сядзець на ім, калі ты будзеш праплываць міма. 
Памахай мне белай хусцінкай, і я буду ведаць, што 
ты пра мяне не адразу забылася. Добра? 

ОЛЯ. Добра. Мы хутка паедзем.  



ШЫШОК. Ужо? 
ОЛЯ (ціха). Ага. Днямі. І бабуля з намі паедзе... 
ШЫШОК. Што?! І бабуля?! І ты мне нічога не 

сказала пра гэта раней? А яшчэ сябар! Але ўвогуле я 
гэта ведаў. Заўсёды ведаў... Э-ха-ха... Што ж я буду 
рабіць тут зімой, адзін (кідае погляд на Олю і 
хуценька адводзіць вочы) каля патухлага ачага, у 
халоднай хаце, калі вецер скуголіць... (Ён задумаўся, 
уявіўшы сабе ўсё гэта, зябка сцепануўся і захінуўся 
кажухом). 

ОЛЯ. А можа, я папрашу маму і мы возьмем цябе 
з сабой? 

ШЫШОК. Мяне? Наўрад ці яна захоча. 
ОЛЯ. Чаму? Хіба ты дрэнны? 
ШЫШОК. Ну, усё ж такі... Шышок! Ногі памыць, 

ці што? (Здымае валёнкі і апускае ногі ў ручай). О-о-о! 
А вадзічка халодная, аж зубы ломіць... (Вехцем сена 
выцірае ногі і заўважае Олін позірк). А чаго ты так 
дзіўна глядзіш на мае ногі? 

ОЛЯ. А я думала, што ў цябе капыты! І таму ты 
ўвесь час ходзіш у валёнках, каб не заўважылі. 

 
(ШЫШОК падскочыў, моцна абураны). 
 
ШЫШОК. Якія капыты?! (Кідае капялюш на 

мост і расхвалявана выцірае лысіну паміж рагоў). Хто 
табе наплёў такога глупства? Я што, конь? Ці мо 
каза? Ці яшчэ хто-небудзь горшы?.. Я – шышок! 
Зразумела?! 

ОЛЯ. Зразумела. А чаго ты сярдуеш? Я ж не 
ведала. А гавораць рознае... 

ШЫШОК (супакойваецца, зноў сядае). А ты і 
вушы развесіла... Вось бачыш, і ты не давяраеш 
мне... Ох-хо-хо! Глядзі, жоўты ліст паплыў. І яшчэ 
адзін. Нават яны некуды плывуць. 

ОЛЯ. Ведаеш, а давай пойдзем да нас чай піць. 
ШЫШОК. Што? А хіба можна? 



ОЛЯ. Можна. Пайшлі – і ўсё тут. 
 
(ОЛЯ падхапілася, следам за ёй няўпэўнена 

устаў і ШЫШОК. Яны накіраваліся па дарозе ў вёску. 
Але ШЫШОКраптам спыніўся). 

 
ШЫШОК. А мама? 
ОЛЯ. Што – мама?! Яна з дзядзькам Альбертам 

пайшла ў грыбы. 
 
(Прайшлі яшчэ некалькі крокаў, і ШЫШОК 

спыніўся зноў). 
 
ШЫШОК. А бабуля? Што скажа яна? 
ОЛЯ. А бабуля пайшла ў магазін, так што баяцца 

табе няма чаго. 
 
(Трэці раз ШЫШОК спыняецца на ганку). 
 
ШЫШОК (строга). А бруснічнае варэнне будзе? 
ОЛЯ. Будзе. І марошкавае таксама будзе... 
 
(ШЫШОК з радасным крыкам стукнуўся аб 

сцяну і прапаў, а калі ОЛЯ ўвайшла ў пакой, ён ужо 
сядзеў за сталом, паціраючы рукі. ОЛЯ паставіла 
самавар. Наліла чай у кубкі). 

 
Чай яшчэ гарачы. Пі. 
ШЫШОК. Падсунь мне вунь тое варэнне. 

(Зазірае ў вазачку). Брусніцы! Я люблю брусніцы. 
ОЛЯ. Здымі капялюш, калі сядзіш за сталом. 
ШЫШОК (здымае капялюш). Што праўда, то 

праўда. Пардон. Добрыя манеры і Шышку не 
пашкодзяць. 

ОЛЯ (падыходзіць да яго). А можна, я памацаю 
твае рогі? 

ШЫШОК (нахіліў галаву). Давай, мацай! 



ОЛЯ. Цвёрдыя. Сапраўдныя? 
ШЫШОК. Крыўдзіш... А як жа! Натуральныя. 

Слановая косць. 
ОЛЯ. А табе не балюча? 
ШЫШОК. Ні кропелькі. Нават прыемна. А яшчэ 

варэнне ёсць? 
 
(У гэты час рыпнулі і адчыніліся дзверы. У пакой 

увайшла БАБУЛЯ і аслупянела, спынілася на парозе. 
ШЫШОК прыпадняўся і, адзеўшы капялюш, 
пакланіўся. БАБУЛЯ толькі рукамі развяла). 

 
БАБУЛЯ. Госпадзі! Шышок! 
ШЫШОК (зусім збянтэжаны). Вось... значыць... 

З вашай унучкакй гулялі, прастудзіліся... Зайшоў чаю 
папіць, гарачага.... Ну і варэнне... таксама... люблю... 
(Ён паспрабаваў знікнуць, схаваўшыся пад стол).  

ОЛЯ. Шышок! 
ШЫШОК. Ну тут я, тут! (Сумна да Бабулі). 

Ад’язджаеце? 
БАБУЛЯ. Ты паглядзі, размаўляе. 
 
(ШЫШОК сеў за стол і закрыў твар рукамі). 
 
ОЛЯ. Што з табой?  
ШЫШОК (да Бабулі). Шкада, што вы 

ад’язджаеце. Прывыклі мы да вас. Як без вас будзем, 
проста не ведаю. А хата як? Пакінеце? 

БАБУЛЯ (горка). Не раздзірай ты маю душу! 
(Таксама садзіцца за стол). 

ШЫШОК. Вінаваты. (Ён раптам устаў і прапаў 
недзе ў падпамосці). 

БАБУЛЯ (да Олі). Куды гэта ён? 
ОЛЯ. Не ведаю... 
БАБУЛЯ. Значыць, не вернецца. 
 



(Яна зусім зажурылася, але ШЫШОК праз 
імгненне вярнуўся праз дзверы з плеценым кашом за 
плячыма. Ён ссунуў кубкі на стале і нахіліў кош. З 
яго, пазвоньваючы, пасыпаліся нажы). 

 
ШЫШОК. Дазвольце... (Дастае з кучы нажы і 

паказвае іх Бабулі). Вось гэты – вашага дзядулі, 
Яўграфа Яўціхіяныча... А гэта татачкі, Кандрата 
Яўграфавіча. А гэтыя самі, напэўна, памятаеце? Усе 
шэсць нажоў, падараваныя на ваша вяселле... Адзін у 
адзін, як новенькія. Даўно хацеў аддаць, нават 
навастрыў учора... Ну, і астатнія таксама... 

 
(БАБУЛЯ доўга моўчкі пазірала на нажы, а пасля 

пляснула рукамі). 
 
БАБУЛЯ. Навошта ж мне цяпер такая процьма 

нажоў?! (Плача).  
ШЫШОК. Толькі не едзьце. (У яго голасе таксама 

чуваць слёзы). 
 
(У гэты час адчыніліся дзверы ў сенцах, і ў хату  

ўвайшлі МАМА і ДЗЯДЗЬКА АЛЬБЕРТ, якія вярнуліся з 
лесу з поўнымі кошыкамі грыбоў. БАБУЛЯ і ОЛЯ 
аглянуліся на Шышка, але яго ўжо і след прастыў. 
Тады БАБУЛЯ перасела на месца Шышка, пачала 
наліваць чай, нібыта яны з унучкай даўно п’юць чай) 

 
МАМА. Ну і грыбоў, ну і грыбоў! Хоць касой касі! 

Ехаць не хочацца. 
ДЗЯДЗЬКА АЛЬБЕРТ. Зараз высушым у печы і 

павязём з сабой. Праўда, мама? 
 
(БАБУЛЯ маўчыць). 
 



Нашто ты, мама, дастала ўсе нажы? Збіраешся? 
Усяго барахла не бяры, на сабе ж давядзецца 
цягнуць. 

БАБУЛЯ (спакойна). А я нікуды не паеду, Алік. А 
нажы я проста збіралася пачысціць. 

ДЗЯДЗЬКА АЛЬБЕРТ. Што?! Не зразумеў!? 
МАМА. Мама, мы ж дамовіліся. Хіба ў цябе сем 

пятніц на тыдні? 
ОЛЯ. Ну, не можа яна паехаць. Навошта 

ўгаворваць? 
ДЗЯДЗЬКА АЛЬБЕРТ. Але чаму, мама? Ты можаш 

мне растлумачыць?  
БАБУЛЯ. Я табе, Альберт, ужо сто разоў казала. 

Хата. Хіба можна кінуць яе без нагляду? У хаце жыць 
трэба. А проста так кідаць нельга. Не, тут я 
нарадзілася, тут і памру. 

ДЗЯДЗЬКА АЛЬБЕРТ (крычыць). Але ж і я 
нарадзіўся тут! Аднак нічога, паехаў... 

МАМА. І я, між іншым, таксама. 
ОЛЯ (узрываецца). Ну няўжо вы не разумееце?! 

Не можа яна яго пакінуць аднаго! 
МАМА і ДЗЯДЗЬКА АЛЬБЕРТ. Каго?! 
БАБУЛЯ і ОЛЯ. Шышка! 
ДЗЯДЗЬКА АЛЬБЕРТ (задуменна). Та-а-ак! Стары 

і малы.... 
БАБУЛЯ. Ты думаеш, што я з розуму выжыла? 

Паглядзі, ён нажы аддаў. І на гэтым вось месцы 
сядзеў, чай піў. 

ОЛЯ. Са сподачка. 
 
(ДЗЯДЗЬКА АЛЬБЕРТ і МАМА пераглянуліся). 
 
Ведаеце што, усё рашаецца вельмі проста. Я 

прыдумала, што нам рабіць. Давайце возьмем 
Шышка з сабой. 

ДЗЯДЗЬКА АЛЬБЕРТ. Я бяру маму! 
ОЛЯ. Тады мы возьмем Шышка. Праўда, мама? 



МАМА. Яшчэ што! Ніякіх жывёлін дома я не хачу 
нават бачыць. 

ОЛЯ. А ён і не жывёліна! 
МАМА. А хто ж ён, дазвольце запытацца? 
ОЛЯ. Проста Шышок. 
МАМА. А хвост у яго ёсць? 
ОЛЯ. Хваста няма. Ён зрабіў яго з вяроўкі. 
МАМА. Усё роўна. А рогі ёсць? 
БАБУЛЯ. Ёсць. З рагамі ён, сама бачыла. 
МАМА (пераможна). І, нарэшце, капыты! Ды ён 

жа нам увесь паркет сапсуе! 
ОЛЯ. Няма ў яго капытоў. Гэта за-ба-бо-ны! 
ДЗЯДЗЬКА АЛЬБЕРТ. Як хто, а я бяру маму. Я, 

уласна, па яе і прыехаў. 
МАМА (павярнулася да дзядзькі Альберта). А-га-

а! Значыць, ты хочаш упіхнуць гэтую жывёліну мне? 
У двухпакаёвую кватэру, дзе жывуць траіх, упіхнуць 
яшчэ і гэтага... Ператварыць у хлеў? 

ДЗЯДЗЬКА АЛЬБЕРТ. Але ж у цябе кватэра ў 
самым цэнтры.  

МАМА (здзіўлена). Ну і што? 
ДЗЯДЗЬКА АЛЬБЕРТ. Ён будзе хадзіць у музеі і 

тады стане радзей бываць дома. Давядзецца менш 
прыбіраць пасля яго. 

МАМА. А ў цябе кватэра на ўскраіне. Ён будзе 
бліжэй да прыроды і яшчэ радзей будзе заставацца 
дома. А мо і зусім у лес пераселіцца. Туды, дзе яму і 
належыць быць. 

 
(ДЗЯДЗЬКА АЛЬБЕРТ некаторы час збянтэжана 

пазірае на маму, пасля выцірае пот і з палёгкай 
усміхаецца). 

 
ДЗЯДЗЬКА АЛЬБЕРТ. Ды што – мы з табой з 

глузду з’ехалі? 
 



(Тут моцна пастукалі ў дзверы. Усе замерлі. У 
сенцах забразгалі вёдры, нешта пападала. Тады 
МАМА на ўсякі выпадак адышлася ад дзвярэй, і ў 
пакой спінай наперад увайшоў ПРОХАР, які нёс на 
плячах тачыла. Ён з грукатам паставіў яго на 
падлогу і выпрастаўся, азіраючы ўсіх прысутных). 

 
ПРОХАР (да Бабулі). Во...значыць... гэта... 

прынёс! Атрымайце на вечнае карыстанне. Толькі не 
ад’язджайце! 

ДЗЯДЗЬКА АЛЬБЕРТ. Та-ак! І гэты туды! Што 
гэта такое?! (Крычыць, паказвае на тачыла). 

ПРОХАР. Гэта тачыла! 
ДЗЯДЗЬКА АЛЬБЕРТ. Разумею. (Паспешліва). 

Хвілінку, адну хвілінку... 
 
(Ён выйшаў у сенцы, і зноў загрымела, 

загрукатала, зазвінела, пападалі вёдры, МАМА на 
ўсякі выпадак прыціснула да сябе Олю. У пакой 
ДЗЯДЗЬКА АЛЬБЕРТ вярнуўся спінай наперад, несучы 
на шыі дакладна такое ж тачыла). 

 
Во. А гэта што такое? 
ПРОХАР. І гэта таксама тачыла. Ваша. 
ДЗЯДЗЬКА АЛЬБЕРТ. А калі ў цябе ёсць тачыла, 

нашто ты наша браў? 
ПРОХАР (апусціў вочы). Нячысцік спакусіў. Бачу, 

тачыла, такое ж, як і маё. Няхай, думаю, будзе два. 
Для калекцыі. 

ДЗЯДЗЬКА АЛЬБЕРТ. Калекцыянер! 
ОЛЯ. У яго захапленне! 
ПРОХАР. Во-во, гэтае самае захапленне! Сам не 

ведаю нашто. Сцібрыў і ўсё тут. Але гэты... Ну, пра 
каго ты, цётка Ксеня, расказвала... аддаць прымусіў. 
Ноччу з пасцелі падняў. Аддай, кажа, тачыла, а то не 
жыць табе на белым свеце спакойна. Замучу. І рогам 



варушыць. А ў акне кошка, як кракадзіл, на ўвесь 
рост стаіць і курыць. Давялося аддаць. 

МАМА. А хвост у яго быў? У гэтага? 
ПРОХАР. Крыўдзіш! Быў. А як жа без хваста? 
ОЛЯ (рашуча наступае на Прохара). Няпраўда. 

Гэта вяроўка. 
ПРОХАР. Можа, і вяроўка, бо надта ж доўгі. 

Спрасонку не разабраў. А ты адкуль ведаеш? 
ДЗЯДЗЬКА АЛЬБЕРТ. Спрасонку, кажаш? 
ПРОХАР. Вядома, спрасонку, бо ўжо за поўнач 

было. 
ОЛЯ. А больш там нікога не было? 
ПРОХАР. Чаму ж не, быў яшчэ адзін. Маленькі, 

беленькі, жвавы такі. Гэты без рагоў. 
 
(ОЛЯ смяецца). 
 
ДЗЯДЗЬКА АЛЬБЕРТ. Спакойна, Алік, спакойна! 

Ты адзін за ўсіх у адказе. (Ласкава). Прохар, а нашто 
нам два тачылы? 

ПРОХАР. Сумленне заела, сваё рады аддаць. 
(Заўважае нажы). Ды і нажоў вунь колькі, вастрыць 
не перавастрыць. Я табе, цётка Ксеня, усе нажы 
навастру і сякеры таксама. Толькі ты не едзь. 
(Жаласна). Мне цяпер боязна заставацца аднаму. 
Раптам ён... 

ДЗЯДЗЬКА АЛЬБЕРТ. Проша, не чапай маму, не 
хвалюй маму. 

ПРОХАР (нібы не чуе Альберта). Я табе, цётка 
Ксеня, што хочаш зраблю. І травы накашу, і хату, 
калі што, і ў магазін заўсёды... Целік падарую!.. Усю 
зіму глядзець будзеш. Яго Васька Серы хацеў 
выкінуць. А я кажу – пачакай! Я не люблю, калі што 
выкідваюць. Адрамантую. І будзе служыць. І 
адрамантаваў! А цяпер ён, хоць і старэнькі, а працуе 
– першы клас. Японію ўзяць можа... Калі, вядома, 
спадарожнік над намі павесіць. На гэтай...  



ДЗЯДЗЬКА АЛЬБЕРТ. На вяровачцы... 
ПРОХАР. Крыўдзіш, Алік, на геацэнтрычнай 

арбіце.  
 
(У гэты час на паддашку пачуўся знаёмы дробны 

перастук. Усе замерлі, прыслухаліся). 
 
ДЗЯДЗЬКА АЛЬБЕРТ (шэптам). Хто гэта там у 

цябе, мама, увесь час стукае? 
БАБУЛЯ. А хто ж яго ведае! Стукае і стукае. 
ДЗЯДЗЬКА АЛЬБЕРТ (стомлена сядае). Усё 

пераблыталася. Вешай, Проша, спадарожнік. Давай 
глядзець Японію. 

ОЛЯ . Лепш Шатландыю, дзядзька Прохар. 
 
(Зноў чуваць дробны перастук на паддашку). 
 
ДЗЯДЗЬКА АЛЬБЕРТ. Ну, усё, з мяне хопіць. 

Пайду пагляджу, што там такое? 
 
(ДЗЯДЗЬКА АЛЬБЕРТ выйшаў з пакоя, ОЛЯ 

вышмыгнула за ім. Калі выйшла на ганак, яна пачула 
сумныя гукі дудкі і, няспешна абыходзячы хату, 
пабегла да весніц, туды, адкуль яны былі чуваць. 
ШЫШОК сядзеў на прасле плоту. ОЛЯ падышла і 
таксама залезла на жэрдку). 

 
ОЛЯ. Я так хацела цябе забраць. Але мама не 

згаджаецца. Там такое было! 
ШЫШОК. Я ведаю... Нічога, як-небудзь 

перазімуем. 
ОЛЯ. А табе нажоў не шкада?    
ШЫШОК. Шкада. Магу нават памерці ад жалю. 

(Саскоквае і кладзецца на зямлю, раскінуўшы рукі). 
ОЛЯ. Шышок! (Тармосіць яго). Ну, Шышок, 

хопіць табе прытварацца. (Ужо ўсхвалявана). Ну, 
Шышок! Шышочак! 



ШЫШОК. Што? (Прыпадымаецца). 
ОЛЯ. Ты жывы? 
ШЫШОК. Жывы. 
ОЛЯ. Як добра, што Шышкі не паміраюць. 
ШЫШОК. Ты так лічыш? 
ОЛЯ. Вядома. Ты ж сам казаў. 
ШЫШОК. Казаў. (Задуменна). Але я тады не ўсё 

табе сказаў. Яны паміраюць, калі пра іх забываюцца. 
А пакуль пра іх хто-небудзь памятае, хай сабе ўсяго 
адзін чалавек, яны жывуць.  

ОЛЯ. Я буду заўсёды памятаць цябе.  
ШЫШОК (з нясмелай надзеяй). Праўда? 
ОЛЯ. Праўда. 
ШЫШОК. Ну-ну... Пажывём – пабачым. 
ОЛЯ. Я да цябе абавязкова прыеду. 
ШЫШОК. Праўда? Тады я буду чакаць цябе. 

Мінуць гады, і, магчыма, калі-небудзь ты сапраўды 
ўспомніш пра мяне. Сядзеш на параход і прыедзеш у 
Качку. Бачыш, вунь на беразе адзінокае дрэва. Я 
буду сядзець на ім і чакаць... А можа, дачка твая 
калі-небудзь прыедзе... 

ОЛЯ. Калі яшчэ ў мяне будзе дачка! 
ШЫШОК. Калі-небудзь будзе... 
ОЛЯ. А як жа цяпер я застануся без цябе? 
ШЫШОК. Як і ўсе! 
ОЛЯ. Вельмі сумна. 
ШЫШОК. Не так сумна, як здаецца... А я пакуль 

што зноў вазьмуся за сваю машыну. Бо што гэта ў 
нас? Можна сказаць, машына шчасця. А шчасце як 
толькі да канца зладкавана, дык адразу ж няшчасцем 
становіцца. Значыць, увесь сэнс у тым, каб проста 
ладкаваць, будаваць. Во што я зразумеў. 

ОЛЯ. А навошта будаваць, калі яна зноў 
разваліцца? 

ШЫШОК. Так сабе... З надзеяй... А раптам не 
разваліцца? 

ОЛЯ. А раптам? 



ШЫШОК. Вось у тым і справа! (Ён адвярнуўся, 
правёў рукавом кажуха па вачах). 

ОЛЯ. Ты што, плачаш? 
ШЫШОК. Я?.. Вось яшчэ! Дзе ты бачыла, каб 

шышкі плакалі? 
ОЛЯ. Нідзе. Але ты ўсё ж не сумуй, Шышок, я 

прыеду, вось убачыш, прыеду... 
 
(ШЫШОК паглядзеў на яе неяк дзіўна і раптам 

загаласіў на высокай ноце: “Ехала деревня мимо 
мужика, вдруг из-под забора лают ворота...” І 
пайшоў у скокі вакол Олі, затым ускочыў на мосцік і 
пайшоў па ім упрысядкі, а мосцік ажно ходырам 
захадзіў... “Девки-те, да бабы-ё, что же вы не 
пляшете? – весела крычаў Шышок. – Лапти-тё, 
издеретё, батька новы сплетитё!” Ён скакаў без 
стомы, раскідваў у бакі рукі, нібыта хацеў абняць 
усіх і ўсё, і крычаў, як птушка). 

 
 

Карціна восьмая 
 

Каля хаты гатовыя ў дарогу стаялі МАМА, ОЛЯ і 
БАБУЛЯ. ДЗЯДЗЬКА АЛЬБЕРТ забіваў апошняе акно. 
Гулкія ўдары разносіліся па ўсёй хаце.  

 
ДЗЯДЗЬКА АЛЬБЕРТ. Ну, усё! Гатова! (Да Бабулі). 

А мо кошку пакінем у Прохара? Узяў жа ён авечак, 
возьме і  кошку. 

БАБУЛЯ. Не, без кошкі я не паеду. 
ДЗЯДЗЬКА АЛЬБЕРТ. Ну, глядзі. Не шкада. 

Кошцы месца хопіць. 
 
(БАБУЛЯ вывела з-за вугла ЧОРНУЮ КОШКУ, 

якая крыху ўпіралася. БАБУЛЯ пагладзіла яе, 
пачухала каля вуха, і разамлелая КОШКА паклала 
галаву ёй на плячо). 



 
ОЛЯ. Мама! А можа, усё-такі возьмем з сабой 

Шышка? І кошка во едзе. А хіба ж ён горшы? Ну чаму 
ты не хочаш? 

МАМА (страціла цярпенне). Ну давай, давай яго 
сюды! Дзе ён? Я хачу хоць бы ўбачыць яго. Столькі 
наслухалася, што хачу паглядзець. 

ОЛЯ. Зараз. Ён за адну хвіліну збярэцца. У яго 
нічога няма. 

 
(ОЛЯ пабегла вакол хаты, а ўсе стаялі і чакалі 

яе. Яна абабегла ўсю хату, клікала Шышка, але хата 
маўчала. Нават яго маленькіх дзвярэй яна не 
знайшла, колькі ні штурхала ў сцены, колькі ні 
стукала – сцяна ўсюды была глухая). 

 
Шышок! Шышок! Мы ад’язджаем. Шышок, мы 

забяром цябе з сабой. Шышок, дзе ты? Шы-ы-ышок! 
МАМА. Оля-я! Давай хутчэй. 
ОЛЯ (ціха). Шышок, міленькі, дзе ж ты прапаў? Я 

так хацела спытаць у цябе. (Няспешна вяртаецца да 
старэйшых). 

МАМА. Ну што, едзе? 
ОЛЯ. Яго нідзе няма. 
МАМА. Я так і ведала. Гэта нічога. Я ў дзяцінстве 

таксама прыдумвала, што ў сцяне нехта жыве. Толькі 
я часцей прыдумвала страшных. (Да Бабулі). Праўда, 
мама? 

БАБУЛЯ. Я ўжо і не памятаю. 
ОЛЯ. Але яго ты помніш?! Ён жа не прыдуманы. 
ДЗЯДЗЬКА АЛЬБЕРТ (узваліў на плечы 

перавязаныя за ручкі чамаданы). Прыдуманы, ці не 
прыдуманы – гэта твае справы. А бабулю ты не 
бунтуй. Няма ніякіх шышкоў, я асабіста правяраў. 
Нам пара ісці. На параход спознімся. 

 



(МАМА ўзяла за руку Олю, БАБУЛЯ – Кошку, і ўсе 
рушылі за дзядзькам Альбертам. ОЛЯ ўсхліпвала і 
азіралася на хату). 

 
МАМА. Гэта нічога. Гэта пройдзе. Вернешся 

дамоў і пройдзе. Я табе Чабурашку куплю. 
 
(Хата стаяла пустая і адзінокая. Веснічкі 

скрыпелі і пагойдваліся ад ветру. Яны ішлі і ўжо не 
бачылі хаты, а наперадзе паказалася рэчка. Параход 
ужо стаяў ля прыстані, давялося прыбавіць кроку. 
ДЗЯДЗЬКА АЛЬБЕРТ першым прайшоў на палубу, за 
ім МАМА з ОЛЯЙ, а БАБУЛЯ забавілася на беразе, 
нешта правяраючы ў кошыку. Яна адпусціла 
кошчыну лапу, і ЧОРНАЯ КОШКА, доўга не 
раздумваючы, падалася назад у вёску. БАБУЛЯ 
толькі пляснула рукамі і... сама засталася на беразе. 
Тут ДЗЯДЗЬКА АЛЬБЕРТ заўважыў, што Бабулі няма 
побач). 

 
ДЗЯДЗЬКА АЛЬБЕРТ. Мама, што здарылася?! 

Ужо адплываем. 
БАБУЛЯ. Я нікуды не паеду. 
ДЗЯДЗЬКА АЛЬБЕРТ. Мама! (Стогне, схапіўся за 

галаву). Што ты са мной робіш? 
МАМА (да Бабулі). А чаму? 
БАБУЛЯ. Яна ўцякла назад. 
МАМА. Кошкі прывыкаюць да хаты. Тут нічога 

дзіўнага няма. 
ДЗЯДЗЬКА АЛЬБЕРТ (са злосцю). Ну і чорт з ёю! 

Прохар возьме яе да сябе, або яшчэ хто-небудзь. Не 
заставацца ж тут дзеля нейкай кошкі. 

 
(Параход загуў, адплывае. І ўсё мацней 

даводзіцца крычаць, каб пачуць адзін аднаго). 
 



БАБУЛЯ (крычыць). Гэта бесчалавечна – пакінуць 
бедную жывёліну. 

ДЗЯДЗЬКА АЛЬБЕРТ (стараецца перакрычаць 
гудок парахода). Мама! Ты каго маеш на ўвазе? Каго 
ты маеш на ўвазе? 

БАБУЛЯ (ціха, з усмешкай). Кошку, а то каго ж! 
 
(Параход быў ужо далёка. БАБУЛЯ, уздыхаючы, 

махала белай хусцінкай яму ўслед. Выглядваючы з-за 
дрэва, махала белай хусцінкай і ЧОРНАЯ КОШКА. 
Бабуля азірнулася і заўважыла Кошку, але тая і не 
думала хавацца. БАБУЛЯ падняла кошык і паволі 
пайшла назад у Качку. Кошка далучылася да яе. 
Узяўшы адна адну пад руку, яны схаваліся. Чуваць 
апошні развітальны гудок парахода).  

 
 

Карціна дзевятая 
 
 

У вёсцы Качка было ціха. БАБУЛЯ сноўдалася па 
пакоі сваёй хаты: то палавічок паправіць, то 
праверыць, ці закіпеў самавар, а то прысядзе каля 
акна і пазірае, зажурыўшыся, на пустую дарогу. 
Нешта ў хаце скрыпела, мо хісталася аканіца, 
штосьці стукала то тут, то там. Вецер завываў і 
свістаў. Але ўсё гэта было звыклым і таму здавалася, 
што пануе цішыня. 

 
БАБУЛЯ (ласкава бурчыць). Бач, сваволіць, 

хуліган. Так і стукае, так і стукае капытом, гультай. 
Раздурэўся на непагадзь... 

 
(Раптам стук у акно пачуўся мацней, чым 

звычайна. БАБУЛЯ спачатку паглядзела на дзверы, а 
пасля вырашыла не звяртаць увагі, узяла каля печы 
самавар, паставіла на стол). 



 
Разгуляўся, свавольнік. Падмануць мяне хоча. 

Але я ведаю, што прыйсці да мяне няма каму. 
Характар свой паказвае, вось так заўсёды, як толькі 
набліжаецца зіма, пачынае гуляць. 

 
(Стук паўтараецца ўсё больш настойліва). 
 
Ну, заходзь, заходзь, калі прыйшоў. 
 
(Дзверы заскрыпелі, прачыніліся, і БАБУЛЯ, 

павярнуўшыся да іх, знерухомела ад нечаканасці. За 
дзвярыма стаяў ШЫШОК. Ён зняў шапку і ад сораму 
пачаў камячыць яе ў руках). 

 
(Пляснула рукамі ). Госпадзі, а я ўжо думала, 

што цябе на самай справе няма. Маўляў, старая стала 
і ўсё мне тады падалося. 

ШЫШОК. Як гэта няма? Мы тут, у гэтай хаце... І 
заўсёды будзем. Вось зайшоў праведаць. Знаёмыя 
ўсё-такі. 

БАБУЛЯ. Знаёмыя. А раз зайшоў, сядай чай піць, 
удваіх весялей. У мяне ўжо і самавар пыхкае. 

ШЫШОК (сядае на край табурэткі). А ўнучка 
піша вам? 

БАБУЛЯ. А што яна будзе мне пісаць, старой 
бабе? У яе ж у горадзе спраў шмат, вучоба... 

ШЫШОК. Што праўда, то праўда. 
 
(Памаўчалі. Стала чуваць, як у коміне скавыча 

вецер). 
 
БАБУЛЯ (нечага ўсміхнулася). І чаго толькі людзі 

не гавораць. Я во думала – гэта ты за комінам 
скуголіш. 

ШЫШОК (павесялеў). Я?! Не-а, гэта... (Круціць у 
паветры растапыранай пяцярнёй) астатнія! 



БАБУЛЯ. Якія астатнія? 
ШЫШОК (загадкава). Ды так, прырода... Ну, я 

пайшоў. 
БАБУЛЯ. А чай? 
ШЫШОК. Чай? Дзякую, на чай я яшчэ калі-

небудзь зазірну. Абавязкова! (Сумна). А калі будзеце 
пісаць унучцы, пра мяне не пішыце. Не трэба.  

 
(Ён мімаходам падкудлаціў Чорную кошку, якая 

валялася на печы, і нібыта растаў у паветры. 
БАБУЛЯ пакруціла галавой і села за стол. Наліла 
сабе чаю, агледзела стол і пляснула рукамі. А 
ШЫШОК з’явіўся з другога боку і назіраў). 

 
БАБУЛЯ. Бацюхны мае, а дзе ж нож? Толькі што 

ляжаў тут. (Смяецца). Гэта ж трэба, зноў за старое 
ўзяўся. Як дзіця малое. (Задумалася). А што б гэта 
значыла? Гэта ўжо, напэўна, на зіму. 

ШЫШОК. Кхе-кхе! 
БАБУЛЯ (азірнулася). Ты? 
ШЫШОК (сумна). Я. Гэта я... пажартаваў. 

(Кладзе на стол нож). Давайце піць чай. 
БАБУЛЯ. Ну вось і добра, удваіх весялей. Будзем 

тэлевізар глядзець. 
ШЫШОК. Тэлевізар?! Гэта цікава. Тым больш, 

што снег пайшоў. 
БАБУЛЯ. Значыць, зіма? 
ШЫШОК. Зіма... 
 
(БАБУЛЯ ўключыла тэлевізар, які стаяў на 

покуці. Павольна загарэўся экран, асвятляючы ўсё 
блакітным мігатлівым святлом. Загучала музыка. А 
над вёскай Качка паволі падаў снег. І ўсё навокал пад 
гэтую музыку ажыло, заварушылася, загаварыла і 
засмяялася, забубніла сабе пад нос, а дзесьці ў лесе 
забулькала і загрымела: “У-лю-лю-лю-лю-лю! Ба-ра-ра-
ра! Ля-ля-ля-лям!” – спявалі на ўсе галасы невядомыя, 



падладжваючыся пад тэлевізар. А БАБУЛЯ перад 
тэлевізарам раптам замахала рукамі і закрычала: 
“Ціха вы, ціха! Надвор’е перадаюць!” І ШЫШОК 
закрычаў: “Ціха! Надвор’е перадаюць!” І вёска Качка 
застыла, засыпаная снегам. 

Карціна гэтая мігала, падсвечаная ці то 
паўночным ззяннем, ці то блакітным ззяннем 
тэлевізара. “... У Архангельскай вобласці – мінус 5 – 
10, вялікія снегапады”, -- гаварыў дыктар, а музыка 
гучала ўсё мацней і мацней. Падаў снег, засыпаючы 
ўсё навокал. І паляна шчасця стала белай-белай, але 
спявалі на голых кустах дзіўныя птушкі з яркім 
пер’ем, а пад кустамі ляжаў грывасты леў і пазіраў на 
іх. Скажы, чаму ж так сумна было пазіраць на 
заснежаную паляну шчасця? Маўчыш? Не ведаеш, 
што адказаць? Я таксама не ведаю). 

